
Dikjarazzjoni ta’ Ċaħda ta’ Responsabbiltà  
https://ec.europa.eu/info/legal-notice_mt 

Dokumentazzjoni Rilevanti 
Ir-Regolament (KE) Nru 1309/2013. ĠU L 347/855 (20.12.2013) 

Ir-Regolament (UE, Euratom) 2018/1046. ĠU L 193/1 (18.7.2018). B’mod partikolari l-Artikolu 
274.  

Formola ta' applikazzjoni 
L-applikazzjonijiet għall-għajnuna mill-FEG jiġu ppreżentati permezz tal-SFC (is-Sistema ta’ 
Ġestjoni tal-Fondi fl-Unjoni Ewropea) 

L-istruttura tar-rapport finali u linji gwida (Dikjarazzjoni li tiġġustifika n-nefqa) 
Ir-rappurtar dwar ir-riżultati finali jsir permezz tal-SFC. 

1. APPLIKANTI 

 Mistoqsija: Min jista' japplika għall-FEG? 

Tweġiba: L-Istati Membri biss jistgħu japplikaw. L-inizjattiva għal applikazzjoni tista' tiġi 
minn partijiet ikkonċernati, jiġifieri mil-lokalità jew ir-reġjun milquta, jew mis-sħab soċjali 
jew il-ħaddiema involuti - iżda l-applikazzjoni trid titressaq mill-Istat Membru u trid tiġi 
ffirmata minn persuna li hija awtorizzata biex tirrappreżenta lill-Istat Membru. 

Ir-rappreżentanti normali tal-Istat Membru huma l-ministeru rilevanti, jew ir-
Rappreżentazzjoni Permanenti għall-UE tal-Istat Membru. 

1.2. Mistoqsija: Tista' tingħata delega lil reġjun jew lil korp ieħor biex jirrappreżenta 
Stat Membru bl-iskop li jressaq applikazzjoni tal-FEG? 

Tweġiba: Dan huwa possibbli, iżda d-delega trid tiġi dokumentata u għandha tiġi 
magħmula disponibbli għall-Kummissjoni fuq talba. 

https://ec.europa.eu/info/legal-notice_mt#disclaimer
https://eur-lex.europa.eu/legal-content/MT/TXT/PDF/?uri=CELEX:32013R1309&from=MT
https://eur-lex.europa.eu/legal-content/MT/TXT/PDF/?uri=OJ:L:2018:193:FULL&from=MT
http://ec.europa.eu/sfc/
http://ec.europa.eu/social/main.jsp?catId=581&langId=mt

2. KRITERJI RELATATI MAL-GLOBALIZZAZZJONI / MAL-KUMMERĊ / MAL-KRIŻIJIET 

2.1. Mistoqsija: X'tip ta' evidenza jrid jagħti Stat Membru biex juri r-rabta bejn is-
sensji jew il-waqfien tal-attività tax-xogħol u l-impatt tal-bidliet strutturali fix-
xejriet tal-kummerċ dinji? 

Tweġiba: Skont ir-Regolament dwar il-FEG, l-Istati Membri applikanti għandhom 
jippreżentaw “analiżi rraġunata tar-rabta bejn is-sensji jew il-waqfien tal-attività tax-
xogħol u t-tibdiliet strutturali prinċipali fix-xejriet tal-kummerċ dinji, jew it-taqlib serju fl-
ekonomija lokali, reġjonali u nazzjonali kkawżat mill-globalizzazzjoni”. L-evidenza trid, 
kemm jista' jkun, tiġi minn sorsi magħrufa u affidabbli.  

L-Istati Membri għandhom jipprovdu informazzjoni statistika u informazzjoni ta’ sfond 
ċara li turi li s-sensji jew il-waqfien tal-attività tax-xogħol huma r-riżultat ta’ mill-inqas 
waħda minn dawn il-kawżi li ġejjin: 

1. Żieda sostanzjali fl-importazzjonijiet lejn l-UE 

2. U/jew bidla ta’ natura sinifikanti ħafna fil-kummerċ tal-UE f’oġġetti jew servizzi 

3. U/jew tnaqqis rapidu tas-sehem mis-suq tal-UE f’settur partikolari 

4. U/jew delokalizzazzjoni ta’ attivitajiet lejn pajjiż mhux tal-UE. 

Statistika dwar il-punti 1), 2) u 3) tista’ titniżżel mis-sit EASYCOMEXT tal-Eurostat fil-każ ta’ 
żidiet fl-importazzjonijiet u ċaqliq fil-kummerċ ta’ prodotti, jew mill-bażi ta’ data 
ġenerali tal-Eurostat għall-kummerċ fis-servizzi (wara l-statistika dwar il-bilanċ tal-
ħlasijiet). Għandu jiġi nnutat li ħafna drabi l-istatistika dwar il-kummerċ fil-merkanzija 
ssegwi l-klassifikazzjoni skont is-SA1, u mhux klassifikazzjoni NACE. It-tabella ta' 
korrelazzjoni tinsab fil-bażi ta’ data RAMON tal-Eurostat. Fejn tkun disponibbli, statistika 
dwar il-punt 4) tista’ tinġabar permezz ta’ stħarriġiet speċifiċi. Data relatata mad-
delokalizzazzjoni lejn pajjiżi mhux tal-UE għandha turi li hemm sostituzzjoni ta’ attivitajiet 
(manifattura jew servizzi) li qabel kienu jsiru fl-UE bi produzzjoni f’pajjiż mhux tal-UE. 

Il-lista ta’ fatturi varjabbli tista’ tiġi komplementata bi statistika aktar dettaljata dwar il-
każ speċifiku. Din il-linja gwida tipprovdi qafas ġenerali li jista’ jiġi adattat f’kull każ 
differenti. F’dan ir-rigward, iċ-Ċentru Ewropew ta’ Monitoraġġ dwar il-Bidla (EMCC) 
jista’ jassisti lill-Kummissjoni u lill-Istati Membri b’analiżijiet kwalitattivi u kwantitattivi 
sabiex jgħin fil-valutazzjoni ta’ tendenzi fil-globalizzazzjoni u fl-użu tal-FEG. 

2.2. Mistoqsija: X'tip ta' evidenza jrid jagħti Stat Membru biex juri r-rabta bejn is-
sensji jew il-waqfien tal-attività tax-xogħol u l-impatt tal-kontinwazzjoni tal-
kriżi finanzjarja u ekonomika globali jew ta’ kriżi finanzjarja u ekonomika 
globali ġdida? 
 Tweġiba: Ir-Regolament dwar il-FEG jeħtieġ li Stati Membri applikanti jipprovdu 
“analiżi rraġunata tar-rabta bejn is-sensji jew il-waqfien tal-attività tax-xogħol u l-
kontinwazzjoni tal-kriżi finanzjarja u ekonomika globali jew kriżi finanzjarja u ekonomika 
globali ġdida.” L-evidenza trid, kemm jista' jkun, tiġi minn sorsi magħrufa u affidabbli 
(pereżempju, l-Eurostat jew entità nazzjonali ekwivalenti). Iċ-Ċentru Ewropew ta’ 
Monitoraġġ dwar il-Bidla (EMCC) jista’ jkun sors ta’ informazzjoni utli li tista’ tiġi inkluża 
fl-applikazzjoni. 

                                                      

1 Is-Sistema Armonizzata għad-Deskrizzjoni u Kodifikazzjoni ta' Merkanzija (jew is-Sistema Armonizzata) 
hija sistema għall-klassifikazzjoni tal-prodotti fil-kummerċ internazzjonali. 

http://epp.eurostat.ec.europa.eu/newxtweb/
http://ec.europa.eu/eurostat/data/database
http://ec.europa.eu/eurostat/data/database
http://ec.europa.eu/eurostat/ramon
https://www.eurofound.europa.eu/observatories/emcc
http://epp.eurostat.ec.europa.eu/

L-Istati Membri għandhom jipprovdu informazzjoni statistika u informazzjoni ta’ sfond 
ċara, li turi li s-sensji jew il-waqfien tal-attività tax-xogħol jirriżultaw mill-kontinwazzjoni 
tal-kriżi finanzjarja u ekonomika globali jew minn kriżi finanzjarja u ekonomika globali 
ġdida. Għalhekk, jenħtieġu ċ-ċifri dwar il-fatturat skont is-settur u r-reġjun li jkopru 
perjodu ta’ żmien u li juru l-effetti tal-kriżi, kif ukoll informazzjoni ta’ sfond dwar kif il-kriżi 
setgħet ikkawżat kwalunkwe tnaqqis fil-produzzjoni jew fil-bejgħ, u dwar kif din 
affettwat lill-intrapriża/i kkonċernata/i. 

3. SENSJI 

3.1. Mistoqsija: F’liema waqt tista’ sensja tingħadd mal-minimu ta’ 500 sensja 
meħtieġa skont ir-Regolament dwar il-FEG? 

Tweġiba: L-Artikolu 5 tar-Regolament dwar il-FEG jistipula ħames possibilitajiet għall-
għażla tal-waqt: 

(1) meta l-impjegatur jinnotifika lill-awtorità pubblika kompetenti bil-miktub2 dwar is-
sensji kollettivi ppjanati, jew 

(2) meta impjegatur jagħti avviż formali individwali lil ħaddiem fir-rigward tal-intenzjoni 
tiegħu jew tagħha biex iwaqqaf il-kuntratt tax-xogħol; dan normalment (iżda mhux 
neċessarjament) isir permezz ta' ittra individwali ta' sensja, jew 

(3) meta jkun hemm waqfien de facto tal-kuntratt tal-impjieg jew l-iskadenza tiegħu, 
jiġifieri d-data meta l-ħaddiem fil-fatt iħalli l-post tax-xogħol, jew 

(4) fi tmiem l-assenjament ta’ ħaddiem temporanju permezz ta’ aġenzija għand 
intrapriża utenti, jew 

(5) għal persuna li taħdem għal rasha, fid-data tal-waqfien tal-attivitajiet kif 
determinat skont il-liġi nazzjonali jew skont id-dispożizzjonijiet amministrattivi. 

Meta tintuża l-ewwel possibilità, l-Istat Membru applikant għandu jipprovdi lill-
Kummissjoni b'informazzjoni addizzjonali dwar l-għadd ta' sensji li realment ingħataw, 
qabel ma l-Kummissjoni tkun iffinalizzat il-valutazzjoni tagħha dwar jekk ikunux intlaħqu 
l-kondizzjonijiet għal kontribuzzjoni finanzjarja. 

Stat Membru jista' jgħaqqad flimkien diversi minn dawn l-għażliet fl-istess applikazzjoni, 
iżda jrid jiċċara liema possibbiltà għall-kalkolu tas-sensji jkun uża mill-ħamsa disponibbli 
għal kull intrapriża li qed tagħti s-sensji (jew kombinamenti ta’ dawn). 

3.2. Mistoqsija: Fit-total ta' mill-inqas 500 sensja, jistgħu jiġu inklużi ħaddiema 
temporanji permezz ta’ aġenzija li jaħdmu għall-intrapriża fejn qed jingħataw 
is-sensji? 

Tweġiba: Iva. Għall-ħaddiema temporanji permezz ta’ aġenzija li jinsabu f’din is-
sitwazzjoni, huwa probabbli li l-aġenzija tkun fornitur (ta’ persunal) għall-intrapriża 
ewlenija li tkun qed tagħti s-sensji. Jekk iva, ħaddiema temporanji permezz ta’ 
aġenzija jistgħu jingħaddu maċ-ċifra minima ta’ 500 sensja, sakemm il-kuntratti 

                                                      

2 F’konformità mad-dispożizzjonijiet tal-Artikolu 3(1) tad-Direttiva tal-Kunsill 98/59/KE dwar  
dwar l-approssimazzjoni tal-liġijiet ta’ l-Istati Membri dwar redundancies kollettivi  
(ĠU L 225/16 12.8.1998). 

tagħhom mal-aġenzija jiġu mitmuma minħabba s-sensji fl-intrapriża ewlenija. Għandu 
jintwera li hemm konnessjoni ċara bejn iż-żewġ avvenimenti. 

F’każijiet bħal dawn, mhux biss jistgħu jingħaddu mal-livell limitu, iżda jistgħu wkoll jiġu 
inklużi bħala benefiċjarji eliġibbli fil-miżuri kofinanzjati mill-FEG. 

3.3. Mistoqsija: Liema tip ta’ ħaddiema li jaħdmu għal rashom jistgħu jiġu inklużi fit-
total ta’ mill-inqas 500 sensja? 

Tweġiba: Bħala eżempju ta’ persuna li taħdem għal rasha u li hija eliġibbli wieħed 
jista’ jsemmi ġardinar jew persuna li tnaddaf it-twieqi f’intrapriża li tkun qed tagħlaq. 
Ħaddiema bħal dawn normalment jiġu impjegati fuq bażi indipendenti iżda full-time 
jekk l-intrapriża tkun kbira, u jitilfu l-impjieg tagħhom u jkollhom iwaqqfu l-attivitajiet 
tagħhom meta l-intrapriża ma jkollhiex bżonn aktar is-servizzi tagħhom. Eżempju ieħor 
jista’ jkun għadd kbir ta’ bdiewa f’reġjun jew f’żewġ reġjuni kontigwi, li jwaqqfu l-
attivitajiet agrikoli tagħhom bħala riżultat ta’ ftehim kummerċjali li jaffettwa s-settur 
tagħhom, jew minħabba tnaqqis fid-domanda għall-prodotti tagħhom ikkawżat mill-
kriżi. 

3.4. Mistoqsija: Il-ħaddiema li applikaw għall-irtirar bikri jew sensja volontarja 
jistgħu jiġu inklużi fit-total ta' mill-inqas 500 sensja? 

Tweġiba: Ħaddiema li jagħżlu l-alternattiva ta' rtirar bikri jew sensja volontarja jistgħu 
jiġu inklużi fit-total ta' 500 sena jew aktar, jekk huma jkunu vvolontarjaw wara sejħa 
għall-kandidati minn min iħaddimhom, u jekk ikun hemm konformità mal-kriterji l-oħra 
ta’ eliġibbiltà. Jekk ikunu jixtiequ jippruvaw isibu opportunitajiet ġodda ta’ xogħol, 
jistgħu wkoll jiġu inklużi fil-miżuri kofinanzjati mill-FEG. 

3.5. Il-post fejn tinsab intrapriża kif jista’ jiġi definit jekk dik l-intrapriża jkollha 
postijiet tax-xogħol f’bosta reġjuni ta’ Stat Membru? 

Tweġiba: Fil-każ ta’ applikazzjoni tal-Artikolu 4(1)(b) jew tal-Artikolu 4(2) abbażi tal-
Artikolu 4(1)(b), is-sensji jingħaddu f’reġjun wieħed jew f’żewġ reġjuni kontigwi, jew 
f’aktar minn żewġ reġjuni kontigwi definiti fil-livell NUTS 2, sakemm ikun hemm aktar 
minn 500 ħaddiem jew persuni li jaħdmu għal rashom li jkunu ġew affettwati fi tnejn 
mir-reġjuni kkombinati. Għalhekk, huwa importanti li r-reġjun(i) fejn il-ħaddiema 
għandhom jiġu magħduda jiġu identifikati b’mod korrett. 

Il-kriterju li għandu jintuża meta jkun qed jiġi kkalkulat l-għadd ta’ ħaddiema ssensjati 
huwa l-post fejn ikun jinsab il-post tax-xogħol normali ta’ kull ħaddiem fil-ħin meta dak 
il-ħaddiem ikun ingħata s-sensja. Għalhekk, kumpanija li jkollha l-kwartieri ġenerali 
tagħha fil-belt kapitali ta’ Stat Membru jista’ jkollha fergħat f’diversi reġjuni. Il-
ħaddiema li jaħdmu f’dawn il-fergħat għandhom jiġu magħduda bħala li huma parti 
mir-reġjun fejn tkun tinsab il-fergħa rispettiva tagħhom. 

3.6. Mistoqsija: Kif tista’ tiġi kompilata applikazzjoni konġunta minn żewġ Stati 
Membri jew aktar, meta l-istess avveniment iwassal għal sensji f'iktar minn Stat 
Membru wieħed?  

Tweġiba: Jekk l-għadd f'daqqa ta' sensji f'żewġ reġjuni bi fruntieri komuni, jiġifieri li 
jmissu fiżikament ma' xulxin, f'żewġ Stati Membri jilħaq il-500 jew aktar, u s-sensji jseħħu 
fl-istess diviżjoni NACE Reviżjoni 2 (jiġifieri settur ekonomiku), dawn jistgħu jingħaqdu 
flimkien f'żewġ applikazzjonijiet separati skont l-Artikolu 4(1)(b) tar-Regolament dwar il-
FEG. Għalhekk, is-sensji fiż-żewġ reġjuni jistgħu jingħaddu kollha man-numru limitu ta’ 

http://ec.europa.eu/eurostat/documents/3859598/6948381/KS-GQ-14-006-EN-N.pdf/b9ba3339-b121-4775-9991-d88e807628e3

500 sensja, iżda l-miżuri għandhom jitfasslu u jiġu implimentati b’mod separat minn kull 
Stat Membru. 

Avveniment ta' globalizzazzjoni li jista’ jwassal għal applikazzjoni minn Stat Membru 
skont l-Artikolu 4(1)(a) tar-Regolament dwar il-FEG (jiġifieri 500 sensja jew aktar 
f’intrapriża fi Stat Membru) jista' wkoll jikkawża sensji (pereżempju fost il-fornituri) fi Stat 
Membru ieħor. Dawn is-sensji, jekk ikunu inqas minn 500, jistgħu potenzjalment ikunu s-
suġġett ta’ applikazzjoni skont l-Artikolu 4(2), li jirreferi għal ċirkustanzi eċċezzjonali. 
Applikazzjoni tista’ wkoll tiġi ppreżentata minn Stat Membru wieħed biss f’każ li l-Istat 
Membru l-ieħor affettwat jagħżel li ma japplikax. 

Il-formola ta’ applikazzjoni tal-FEG fl-SFC tippermetti lill-Istati Membri jagħtu dettalji ċari 
dwar ir-rabta bejn kwalunkwe żewġ applikazzjonijiet separati. 

3.7. Mistoqsija: Jistgħu ħaddiema li ngħataw is-sensja f'Intrapriżi ta' daqs Żgħir jew 
Medju (l-SMEs) igawdu mill-appoġġ tal-FEG? 

Tweġiba: Il-FEG jista' jgħin ħaddiema li jingħataw is-sensja fl-SMEs b’erba’ modi: 

 Skont l-Artikolu 4(1)(a), jekk SME tkun fornitur jew produttur downstream għal 
intrapriża li tkun qed tagħti s-sensji bħala riżultat tal-effetti tal-globalizzazzjoni jew 
tal-kriżi finanzjarja u ekonomika globali, is-sensji fl-SME jistgħu jiġu inklużi fl-
applikazzjoni mressqa mill-Istat Membru. 

 L-Artikolu 4(1)(b) ġie inkluż fir-Regolament b’mod speċifiku bil-ħsieb li jkopri, b’mod 
partikolari, l-SMEs f'settur definit f'reġjun wieħed (jew f’reġjuni kontigwi). 

 Skont l-Artikolu 4(2), tista' ssir applikazzjoni tal-FEG fir-rigward ta' "swieq tax-xogħol 
żgħar" (pereżempju reġjun remot u skarsament popolat jew żona ġeografikament 
imwarrba, bħal ġżira jew wied tal-muntanji), kif ukoll għal “ċirkustanzi eċċezzjonali" 
(fejn "il-kundizzjonijiet tal-Artikolu 4(1)(a) jew (b) ma jiġux issodisfati kompletament, u 
meta s-sensji jkollhom impatt serju fuq l-impjiegi u fuq l- ekonomija lokali"). Din id-
dispożizzjoni tista' tkun ta' benefiċċju għall-ħaddiema li jkunu ngħataw is-sensja mill-
SMEs. 

 Skont l-Artikolu 4(2), fejn l-Istat Membru applikant juri li l-SMEs huma t-tip ewlieni jew l-
uniku tip ta’ negozju fir-reġjun u l-applikazzjoni tinvolvi primarjament jew biss lill-SMEs; 
l-applikazzjoni tista’ eċċezzjonalment tkopri lill-SMEs li joperaw f’setturi ekonomiċi 
differenti (definiti fil-livell tad-diviżjoni NACE Reviżjoni 2) u li jinsabu f’dak ir-reġjun 
partikolari.  

3.8. Mistoqsija: Tista' l-għajnuna mill-FEG issir disponibbli, skont l-Artikolu 4(1)(a), 
għall-ħaddiema li jkunu ngħataw is-sensja mill-fornituri ta' intrapriża ewlenija, 
jew minn produtturi downstream li jiddependu fuqha, avolja ma tkun saret l-
ebda applikazzjoni għall-ħaddiema ta' dik l-intrapriża ewlenija? 

Tweġiba: L-Artikolu 4(1)(a) tar-Regolament dwar il-FEG ikopri s-sensji li jkunu ngħataw 
minn intrapriża, mill-fornituri tagħha u mill-produtturi downstream tagħha. Biex 
applikazzjoni tkun tista’ titqies bħala ġustifikata għal għajnuna mill-FEG, l-Istat Membru 
jrid jagħti prova tal-effetti tal-globalizzazzjoni jew tal-kriżi finanzjarja u ekonomika 
globali fuq l-intrapriża ewlenija, u juri li s-sensji mogħtija mill-fornituri jew mill-produtturi 
downstream huma riżultat tal-effetti tal-globalizzazzjoni jew tal-kriżi fuq dik l-intrapriża 
ewlenija. Fl-applikazzjoni tiegħu l-Istat Membru jista’ jiddeċiedi li ma jinkludix is-sensji 
mogħtija fl-intrapriża ewlenija. 

3.9. Mistoqsija: Jista' Stat Membru jinkludi s-sensji mill-fornituri, jekk mhux in-
negozju kollu tagħhom kien mal-intrapriża ewlenija, li hija s-suġġett ta' 
applikazzjoni tal-FEG?  

Tweġiba: Huwa importanti li jintwera li s-sensji mogħtija mill-fornitur jirriżultaw mill-fatt li 
l-attivitajiet tal-intrapriża ewlenija huma milquta mill-globalizzazzjoni jew mill-kriżi 
finanzjarja u ekonomika globali. Dan jista’ jkun iktar faċli li jintwera pereżempju fil-każ 
ta’ ħaddiema li l-post tax-xogħol tagħhom kien jinsab fil-bini tal-intrapriża ewlenija. 

3.10. Mistoqsija: Meta kumpanija u l-fornituri tagħha jappartjenu għall-istess settur 
ta' attività huma jistgħu jkunu eliġibbli għall-għajnuna mill-FEG skont l-
Artikolu 4(1)(b)? 

Tweġiba: F’każ ta’ dan it-tip, ikun f’idejn l-Istati Membri biex jiddeċiedu liema 
approċċ għandu jintgħażel, jekk hux l-Artikolu 4(1)(a) jew 4(1)(b) bħala l-aktar wieħed 
xieraq, peress li għandu jiġi osservat il-perjodu ta’ referenza ta’ 4 jew 9 xhur 
rispettivament u għandhom jiġu ssodisfati kundizzjonijiet oħra. 

L-approċċ tal-Artikolu 4(1)(a) (li jagħmel użu minn perjodu ta’ referenza ta’ 4 xhur) ma 
jagħmel l-ebda distinzjoni abbażi tas-settur ekonomiku tal-attività tal-fornituri u 
għalhekk jista' jinkludi ħaddiema li ngħataw is-sensja li jew għandhom inkomuni l-istess 
attività ekonomika tal-intrapriża ewlenija (pereżempju kollha kemm huma jappartjenu 
għas-settur tal-industrija tal-karozzi) inkella jappartjenu għal setturi differenti 
(pereżempju l-kumpanija li tipprovdi s-servizzi tal-forniment tal-ikel għall-ħaddiema fl-
intrapriża ewlenija). Dan l-approċċ ma jqisx il-post fir-reġjun fejn tinsab il-kumpanija u 
jista' jintuża wkoll fil-livell nazzjonali. Ħaddiema li jkunu ngħataw is-sensja qabel jew 
wara l-perjodu ta’ 4 xhur ma jistgħux jingħaddu mal-livell limitu, iżda jistgħu jiġu inklużi 
fil-miżuri li għandhom jiġu kofinanzjati mill-FEG. 

L-approċċ tal-Artikolu 4(1)(b) (li jagħmel użu minn perjodu ta’ referenza ta’ 9 xhur) 
huwa bbażat fuq setturi tal-attività ekonomika u jippermetti l-inklużjoni ta' kumpaniji li 
jappartjenu għall-istess settur (l-istess diviżjoni NACE Reviżjoni 2) fl-istess applikazzjoni, 
bil-kundizzjoni li kollha kemm huma jkunu bbażati fl-istess reġjun jew f'żewġ reġjuni 
kontigwi fil-livell NUTS 2 (jew, b’mod kondizzjonali, f’aktar minn tnejn). Ħaddiema li 
jkunu ngħataw is-sensja qabel jew wara l-perjodu ta’ referenza ma jistgħux jiġu inklużi 
fl-applikazzjoni. 

 
3.11. Mistoqsija: Tista' titressaq applikazzjoni abbażi tal-Artikolu 4(1)(b) meta l-

intrapriżi kollha msemmija jappartjenu għall-istess grupp ta' kumpaniji? 

Tweġiba: Le. Għall-iskopijiet ta' applikazzjoni tal-FEG, l-intrapriżi li jappartjenu għall-
istess grupp ta' kumpaniji huma meqjusa bħala parti mill-istess intrapriża. Għal din ir-
raġuni, applikazzjoni għal sensji li seħħew fi ħdan l-istess grupp ta' kumpaniji għandha 
titressaq skont l-Artikolu 4(1)(a).  

3.12. Mistoqsija: X'inhu s-sinifikat tal-frażi "swieq tax-xogħol żgħar" fl-Artikolu 4(2)?  

 Tweġiba: Ir-Regolament ma jagħtix definizzjoni ta' "suq tax-xogħol żgħir". Eżempji 
possibbli huma gżejjer, widien tal-muntanji jew reġjuni mbiegħda u popolati b'mod 
spars. L-Istati Membri li jixtiequ jagħmlu użu minn dan il-kriterju jridu jiġġustifikaw il-
perspettiva tagħhom li s-suq tax-xogħol inkwistjoni huwa wieħed żgħir. 

 Importanti li jitfakkar li r-Regolament jispeċifika li deroga għal suq tax-xogħol żgħir tista' 
tapplika anki jekk "il-kriterji tal-intervent stipulati [...] ma jiġux sodisfatti kompletament". 

L-Istat Membru jrid jispeċifika liema kriterji ma ġewx issodisfati għal kollox, u jrid 
jippreżenta każ li jkun raġonevolment qrib il-kriterji normali. 

3.13. Mistoqsija: Skont l-Artikolu 4(2), hemm rata massima ta' 15 % għal "ċirkustanzi 
eċċezzjonali" iżda mhux għal "swieq tax-xogħol żgħar". Għaliex? 

Tweġiba: Din il-klawżola, relatata ma' "ċirkustanzi eċċezzjonali" mhijiex spjegata b'mod 
ulterjuri, u hija r-responsabbiltà tal-Istat Membru li jispjega għaliex iċ-ċirkustanzi tal-każ 
huma eċċezzjonali. Għalhekk ġie deċiż li l-applikazzjoni ta' din il-klawżola tkun limitata 
mil-lat tal-baġit globali disponibbli għall-FEG. 

3.14. Mistoqsija: Tista' tagħti eżempju ta' x'jista' jitqies bħala "ċirkustanzi speċjali"? 

Tweġiba: Eżempju ta' ċirkustanzi speċjali jista' jkun li Stat Membru ressaq applikazzjoni 
skont l-Artikolu 4(1)(b) (sensji fi ħdan l-istess settur u l-istess reġjun jew żewġ reġjuni 
kontigwi [jew, b’mod kondizzjonali, f’aktar minn tnejn]) iżda jseħħu sensji ulterjuri fl-istess 
settur (l-istess diviżjoni NACE Reviżjoni 2) minħabba l-istess kawża u tul l-istess perjodu, 
f'reġjun mhux bi fruntieri komuni tal-istess Stat Membru. F’każijiet ta’ dan it-tip, 
pereżempju, tista' ssir applikazzjoni għall-għajnuna mill-FEG għall-ħaddiema msemmija l-
aħħar skont l-Artikolu 4(2) b'argument ta' ċirkustanzi eċċezzjonali.  

Il-Kummissjoni aċċettat ukoll bħala ċirkustanzi eċċezzjonali dawk il-każijiet fejn is-sensji 
mill-istess intrapriża jseħħu f’diversi fażijiet, sabiex l-Istat Membru jkun jista’ jiddeċiedi li 
jressaq diversi applikazzjonijiet separati għal dawn is-sensji. Jekk l-għadd totali ta’ sensji 
jkun ogħla minn 500, fażi tkun tista’ tiġi aċċettata skont id-deroga għal ċirkustanzi 
eċċezzjonali jekk jiġu ssodisfati l-kriterji l-oħra. 

Jistgħu jeżistu ċirkustanzi oħra, u dawn jeħtieġ li jitressqu mill-Istat Membru rilevanti 
kkonċernat biex jiġu kkunsidrati.  

Importanti li jitfakkar li r-Regolament jispeċifika li deroga bbażata fuq ċirkustanzi 
eċċezzjonali tista' tapplika anki jekk “il-kriterji stabbiliti [...] ma jiġux issodisfati 
kompletament”. L-Istat Membru għandu jispeċifika liema kriterji ma ġewx issodisfati għal 
kollox u jippreżenta każ li jkun raġonevolment qrib il-kriterji normali. 

3.15. Mistoqsija: Perjodu ta' tnax-il ġimgħa mhuwiex qasir wisq biex tinġabar l-
informazzjoni dwar il-ħaddiema kollha li l-FEG jista' jgħin? 

Tweġiba: Ir-Regolament dwar il-FEG jagħti biss 12-il ġimgħa lill-Istati Membri biex jiġbru l-
informazzjoni meħtieġa u jippreżentaw l-applikazzjoni. F’dak l-istadju l-applikazzjoni 
għandha tkun kompluta kemm jista’ jkun. Jekk il-Kummissjoni tkun teħtieġ informazzjoni 
addizzjonali, l-Istat Membru jkollu 6 ġimgħat oħra biex jagħti rispons (dan il-perjodu jista’ 
jiġi estiż b’ġimagħtejn oħra jekk ikun debitament ġustifikat). Huwa importanti li wieħed 
jiftakar li l-iskeda taż-żmien hija ddeterminata mill-ħtieġa urġenti li tingħata għajnuna lill-
ħaddiema ssensjati. 

3.16. Mistoqsija: L-Istat Membru jista' jressaq applikazzjoni qabel tmiem il-perjodu ta' 
referenza indikat mill-Istat Membru fl-applikazzjoni tiegħu? 

Tweġiba: Le. Skont l-Artikolu 8(1) l-Istati Membri għandhom iressqu applikazzjoni fi żmien 
12-il ġimgħa mid-data li fiha jkunu ġew issodisfati l-kondizzjonijiet tal-Artikolu 4(1) jew (2). 
Għalhekk, tmiem il-perjodu ta' referenza jrid ikun qabel id-data ta' applikazzjoni. 
Madankollu jista’ jintuża perjodu ta’ referenza iqsar jekk it-tul massimu ma jkunx meħtieġ 
għall-kalkolu tas-sensji. 

3.17. Mistoqsija: Jista' l-perjodu ta' referenza li fih iridu jiġu magħduda l-500 sensja 
jkun iqsar minn 4 jew 9 xhur? 

Tweġiba: Iva. Dawn il-perjodi huma perjodi massimi għall-kalkolu tal-għadd ta’ sensji. 
Jekk Stat Membru ma jkunx qed jistenna li jkunu se jsiru sensji oħra li għandhom jiġu 
inklużi, u bil-kundizzjoni li l-limitu ta’ 500 sensja jkun ġie ssodisfat, huwa jista’ jiddeċiedi li 
juża perjodu ta’ referenza iqsar fl-applikazzjoni tiegħu.  

4. BENEFIĊJARJI ELIĠIBBLI GĦALL-MIŻURI 

4.1. Mistoqsija: X'għandhom jagħmlu ħaddiema individwali jew persuni li jaħdmu 
għal rashom li jixtiequ jgawdu mill-għajnuna mill-FEG? 

Tweġiba: Huma għandhom jikkuntattjaw lill-Persuna ta’ Kuntatt tal-Istat Membru 
tagħhom rigward il-FEG, li d-dettalji tagħha jidhru fuq is-sit web tal-FEG taħt “Kif 
tapplika”. Jistgħu wkoll jikkuntattjaw trejdjunjin, lis-servizz pubbliku tal-Impjiegi jew lill-
awtoritajiet lokali jew reġjonali tagħhom u jitolbuhom jagħmlu l-ewwel kuntatt mal-
Persuna ta’ Kuntatt rigward il-FEG. 

4.2. Mistoqsija: Jistgħu ħaddiema li ngħataw is-sensja qabel jew wara l-perjodu ta' 
referenza ta' 4 jew 9 xhur igawdu mill-għajnuna tal-FEG? 

Tweġiba: Ħaddiema li ngħataw is-sensja qabel jew wara l-perjodu ta' referenza ta’ 
erba’ xhur tal-Artikolu 4(1)(a) (sensji f'intrapriża waħda u mill-fornituri tagħha), jew l-
Artikolu 4(2) meta jagħmel deroga mill-kriterji stipulati fl-Artikolu 4(1)(a), jistgħu jkunu 
eliġibbli għall-għajnuna mill-FEG jekk: 

(1) ikunu ngħataw is-sensja b'riżultat tal-istess avveniment li attiva s-sensji matul l-istess 
perjodu ta' referenza, u 

(2) is-sensja tagħhom tkun seħħet wara t-tħabbir ġenerali tas-sensji proġettati, iżda 
qabel tmiem il-perjodu ta’ implimentazzjoni. Madankollu, jekk is-sensji jseħħu qrib tmiem 
il-perjodu ta’ implimentazzjoni, il-benefiċjarji eliġibbli jaf ma jibbenefikawx għalkollox 
mill-miżuri personalizzati minħabba n-nuqqas ta’ ħin disponibbli.  

Ir-Regolament ma joffrix l-istess possibbiltà fir-rigward tal-Artikolu 4(1)(b) (sensji fi ħdan l-
istess settur u l-istess reġjun jew żewġ reġjuni kontigwi) peress li dan jipprevedi perjodu 
ta’ referenza itwal (ta’ disa’ xhur).  

4.3. Mistoqsija: Jekk ħaddiema li ngħataw is-sensja jsibu impjieg ġdid, xorta jistgħu 
jiġu inklużi f'miżuri ta' taħriġ (u oħrajn) għall-bqija tal-perjodu ta’ 
implimentazzjoni? 

Tweġiba: Jekk din is-sitwazzjoni tkun diġà ppjanata fil-ħin tal-applikazzjoni, id-dettalji ta’ 
skema bħal din għandhom jiġu stabbiliti fl-applikazzjoni stess. Taħlita ta' xogħol u taħriġ 
tista' tkun parti integrali minn programm għall-integrazzjoni ta' grupp ta' ħaddiema, fis-
sens li jista' jkun hemm element ta' esperjenza ta' impjieg li jingħatalhom waqt li qed 
jitħarrġu, jew jista' jkun hemm element ta' preparazzjoni jew ta' gwida fil-fażi inizjali ta' 
impjieg ġdid jew ta’ negozju ġdid. 

Il-ħaddiem jibqa’ benefiċjarju eliġibbli matul il-perjodu ta’ implimentazzjoni, anke wara li 
jkun sab xogħol ġdid. Jekk il-ħaddiem ikun jista’ jibbenefika minn taħriġ barra l-ħinijiet 
tax-xogħol, jew jekk ikun jista’ jiġi megħjun sabiex jikseb progress fil-pjanijiet tiegħu biex 

http://ec.europa.eu/social/main.jsp?catId=326&langId=mt

jibda negozju ġdid, dan jibqa’ possibbli anki wara li l-ħaddiem ikun beda impjieg full-
time jew part-time. 

Jekk il-ħaddiem jitlef l-impjieg il-ġdid, hu jew hi xorta waħda jibqa’ eliġibbli għal firxa 
sħiħa ta’ miżuri offruti waqt il-perjodu ta’ implimentazzjoni. 

4.4. Mistoqsija: Skont l-Artikolu 6, il-ħaddiema jridu jkunu ngħataw is-sensja (jew il-
kuntratt ta' impjieg tagħhom ikun intemm mingħajr ma jkun ġie mġedded) biex 
jikkwalifikaw għall-appoġġ mill-FEG. Jistgħu jirċievu benefiċċji passivi tal-
qgħad? Dan kieku jeskludihom mill-għajnuna mill-FEG meta jkunu għadhom 
qiegħda?  

Tweġiba: Sakemm il-benefiċjarji jkunu eliġibbli skont it-termini tal-Artikolu 6 tar-
Regolament dwar il-FEG, huma jikkwalifikaw għall-għajnuna mill-FEG. Filwaqt li l-FEG 
innifsu ma jistax jiffinanzja benefiċċji tal-qgħad, huwa ma jwaqqafx lill-Istat Membru milli 
jħallas dawn il-benefiċċji lill-ħaddiema li jgawdu mill-għajnuna mill-FEG għall-miżuri tal-
politika attiva tas-suq tax-xogħol. 

4.5. Mistoqsija: L-għadd ta’ ħaddiema li jipparteċipaw fil-miżuri jista’ jkun ikbar minn 
dak ta’ ħaddiema fil-mira? 

Tweġiba: Iva. L-għadd ta’ ħaddiema li jipparteċipaw fil-miżuri jista’ jkun ikbar minn dak 
ta’ ħaddiema fil-mira. Madankollu, l-għadd ta’ ħaddiema li jipparteċipaw fil-miżuri ma 
jistax ikun ikbar minn dak ta’ ħaddiema eliġibbli.  

L-ammont totali tal-baġit stabbilit bil-proċedura ta’ approvazzjoni u stipulat fid-Deċiżjoni 
ta' implimentazzjoni ma jinbidilx anki meta l-għadd ta’ ħaddiema li jipparteċipaw fil-
miżuri jkun ikbar minn dak mistenni. 

4.6. Mistoqsija: Apparti dawk imniżżla fl-Artikolu 3 tar-Regolament dwar il-FEG, 
hemm persuni qiegħda oħra li jistgħu jibbenefikaw mill-għajnuna mill-FEG? 

Tweġiba: Iva, hemm kategorija waħda oħra. F’ċerti ċirkustanzi NEETs (jiġifieri żgħażagħ 
barra mill-edukazzjoni, impjieg jew taħriġ) jistgħu jkunu inklużi f’applikazzjoni għal 
għajnuna mill-FEG. Permezz ta’ deroga mill-Artikolu 2, l-Istati Membri jistgħu jipprovdu 
servizzi personalizzati lil NEETs bħala parti minn applikazzjoni tal-FEG. NEETs iridu jkunu 
taħt l-età ta’ 25 sena jew, jekk jiddeċiedu hekk l-Istati Membri, taħt l-età ta’ 30 sena fid-
data meta jressqu l-applikazzjoni. L-għadd massimu ta’ NEETs li jistgħu jiġu inklużi huwa 
ugwali għall-għadd ta’ ħaddiema benefiċjarji fil-mira. Għandha tingħata prijorità lil 
persuni żgħażagħ li jkunu ngħataw is-sensja jew li l-attività tagħhom tkun waqfet. Din id-
deroga tapplika biss jekk mill-inqas uħud mis-sensji jseħħu f’reġjuni tal-livell NUTS 2 fejn ir-
rati ta’ qagħad fost iż-żgħażagħ ikun mill-inqas 20% (skont l-aħħar data annwali 
disponibbli) u jekk in-NEETs stess ikunu jgħixu hemmhekk.  

4.7. Mistoqsija: Tista’ tingħata għajnuna lil NEETs li huma ta’ età ta’ aktar minn 25 
sena fid-data meta titressaq l-applikazzjoni? 

Tweġiba: Iva. L-Artikolu 6(2) jistipula li “l-appoġġ jista’ jingħata lin-NEETs li huma ta’ età 
taħt il-25 sena jew, fejn l-Istati Membri ddeċidew dan, għal min huwa taħt it-30 sena.” L-
Istati Membri jistgħu jagħtu għajnuna mill-FEG lil NEETs ta’ età ta’ sa 30 sena anki jekk 
jiddeċiedu li jistabbilixxu limitu massimu ta’ 25 sena fl-Inizjattiva favur l-Impjieg taż-
Żgħażagħ stess. 

4.8. Mistoqsija: L-għadd ta’ NEETs jista’ jkun akbar mill-għadd ta’ ħaddiema ssensjati 
mistennija li jipparteċipaw fil-miżuri? 

Tweġiba: Le. L-ogħla għadd ta’ NEETs jista’ jkun ugwali għal, iżda mhux akbar minn, l-
għadd ta’ ħaddiema fil-mira mistennija li jipparteċipaw fil-miżuri. 

4.9. Mistoqsija: In-NEETs għadhom eliġibbli għall-appoġġ jekk ir-rata ta’ qagħad fost 
iż-żgħażagħ tinżel taħt l-20% wara li jkunu applikaw? 

Tweġiba: Iva. Biex in-NEETs ikunu eliġibbli għall-appoġġ tal-FEG, mill-inqas uħud mis-sensji 
jridu jseħħu f’reġjuni tal-livell NUTS 2 fejn ir-rata ta’ qagħad fost iż-żgħażagħ tkun mill-
inqas 20% skont l-aħħar data annwali disponibbli fil-mument meta jissottomettu l-
applikazzjoni. Kemm-il darba r-rata ta’ qagħad fost iż-żgħażagħ tinżel wara li jkunu 
ssottomettew l-applikazzjoni, l-istatus ta’ eliġibbiltà ma jinbidilx. 

5. APPLIKAZZJONIJIET: REKWIŻITI TA' INFORMAZZJONI 

5.1. Mistoqsija: Jekk applikazzjoni tikkonċerna għadd ta' reġjuni jew żoni differenti, 
dawn iridu jiġu deskritti kollha kemm huma, jew biss dawk l-iktar affettwati mis-
sensji? 

Tweġiba: Il-Kummissjoni għandha bżonn tanalizza l-impatt tas-sensji fuq l-ekonomija 
lokali, reġjonali u nazzjonali u biex tivvaluta jekk l-azzjonijiet proposti fl-applikazzjoni 
jkunux realistiċi, immirati u xierqa. Għalhekk, hija r-responsabbiltà tal-Istat Membru 
applikant li jippreżenta l-impatt tas-sensji fiż-żona rilevanti billi jiddeskrivi ż-żona u l-iktar 
karatteristiċi rilevanti għall-applikazzjoni b'mod partikolari l-mod kif ġiet affettwata ż-
żona mis-sensji, u l-opportunitajiet alternattivi ta' impjieg li jeżistu jew li jridu jinħolqu fir-
reġjuni jew iż-żona. 

5.2. Mistoqsija: X'informazzjoni hija meħtieġa skont l-Artikolu 8.5.(j) fir-rigward tal-
proċeduri li jiġu segwiti għall-konsultazzjoni mas-sħab soċjali?  

Tweġiba: L-Istat Membru għandu jikkonferma li r-rappreżentanti tal-ħaddiema ssensjati 
jew is-sħab soċjali ġew ikkonsultati, u għandu jindika d-dati u d-dettalji ta’ dawn il-
konsultazzjonijiet. Fuq kollox il-Kummissjoni hija interessata li tkun taf dwar kwalunkwe 
konsultazzjoni dwar il-pakkett ta' miżuri li jrid jiġi kofinanzjat mill-FEG. Partijiet ikkonċernati 
oħra, bħalma huma l-awtoritajiet lokali u reġjonali, għandhom jiġu indikati wkoll, u 
għandu jingħad kif dawn ġew involuti jew kif se jiġu involuti. 

5.3. Mistoqsija: Jistgħu servizzi personalizzati, bħalma huma taħriġ jew servizzi ta' 
gwida, jiġu sottokuntrattati lil korpi ta’ implimentazzjoni, sabiex l-Istat Membru 
juża parti mill-kontribuzzjoni tal-FEG biex iħallas korp ta’ dan it-tip?  

Tweġiba: Iva. Servizzi personalizzati jistgħu jingħataw minn korpi ta’ implimentazzjoni 
speċjalizzati bħalma huma istituzzjonijiet ta' taħriġ. Dawn il-korpi għandhom jissemmew 
fl-applikazzjoni. L-ispejjeż għal kull ħaddiem għandhom jiġu kkalkulati fil-formola 
finanzjarja u — għall-iskopijiet ta' żamma ta' rendikont tal-entrati — il-korp akkreditat irid 
iżomm mal-fatturi tiegħu lista tal-ħaddiema msemmija li jkun tahom servizzi u d-dati ta’ 
meta ngħataw is-servizzi. 

5.4. Mistoqsija: F'applikazzjoni għal finanzjament tal-FEG, min janalizza l-formola tal-
applikazzjoni u d-dokumentazzjoni mogħtija? 

Tweġiba: L-analiżi inizjali titwettaq mis-servizzi tal-Kummissjoni Ewropea. Imbagħad issir 
proposta għall-finanzjament mill-Kummissjoni lill-Awtorità Baġitarja (jiġifieri l-Parlament 
Ewropew u l-Kunsill), li tista' tapprova jew tirrifjuta l-proposta tal-Kummissjoni. 

5.5. Mistoqsija: L-Istati Membri jistgħu jikkuntattjaw lill-persunal tal-Kummissjoni u 
jiddiskutu l-applikazzjonijiet jew l-applikazzjonijiet potenzjali tagħhom fl-istadju 
tal-abbozzar? 

Tweġiba: Il-Kummissjoni tħeġġeġ ħafna lill-Istati Membri biex jikkuntattjaw lill-persunal 
tagħha qabel jew waqt l-istadju tal-abbozzar tal-applikazzjoni tagħhom. Kuntatti bħal 
dawn huma fl-interess kemm tal-Istat Membru kif ukoll tal-Kummissjoni u jgħinu biex 
inaqqsu ż-żmien obbligat għall-ipproċessar u l-approvazzjoni tal-applikazzjonijiet. 
Konsultazzjoni bikrija u skambju tal-perspettivi dwar il-fattibilità tal-każ u l-abbozzi inizjali 
tal-applikazzjoni jistgħu jgħinu lill-Istat Membru biex iħejji applikazzjoni formali li tkun 
kompluta u li jkun fiha l-elementi mitluba mill-Kummissjoni. Għalhekk, il-persunal tal-
Kummissjoni joffri l-għajnuna tiegħu u gwida oħra qabel titressaq l-applikazzjoni formali u 
japprezza kwalunkwe mistoqsija jew talba għal laqgħa li tista' twassal għal applikazzjoni 
eliġibbli. Kuntatt: EMPL-EGF@ec.europa.eu 

5.6. Mistoqsija: X'inhu r-rwol tal-Persuni ta' Kuntatt f'kull Stat Membru? 

Tweġiba: Il-Persuni ta' Kuntatt huma l-koordinaturi nazzjonali tal-azzjoni tal-FEG fil-pajjiżi 
rispettivi tagħhom. Huma l-ewwel punt ta' riferiment għal kwalunkwe parti interessata li 
tixtieq tistaqsi dwar każijiet tal-passat, ta' issa u tal-futur tal-FEG ippreżentati mill-Istat 
Membru kkonċernat. Flimkien, il-Persuni ta' Kuntatt huma Grupp ta' Esperti magħruf 
formalment, li jiltaqa' darbtejn fis-sena u mwaqqaf biex jgħin lill-Kummissjoni fl-
implimentazzjoni tar-Regolament dwar il-FEG. 

6. SKEDA U TUL TA' ŻMIEN 

6.1. Mistoqsija: Tista' nefqa li tkun saret qabel id-data ta' applikazzjoni tkun eliġibbli? 

Tweġiba: Iva. In-nefqa ssir eliġibbli mid-data li fiha l-Istat Membru jibda l-attivitajiet biex 
jimplimenta l-FEG jew li fiha jibda jipprovdi lill-ħaddiema affettwati s-servizzi 
personalizzati deskritti u bbaġitjati fl-applikazzjoni li tkun se tiġi ppreżentata lill-
Kummissjoni. Għalhekk, din id-data ta' bidu tista' tkun kwalunkwe żmien mill-ħin tat-
tħabbir tas-sensji lill-awtoritajiet pubbliċi tal-Istati Membri, u prattikament hija dejjem 
qabel id-data li fiha l-applikazzjoni tintbagħat lill-Kummissjoni. 

In-nefqa kollha hija riskju tal-Istat Membru applikant stess sakemm tittieħed deċiżjoni 
pożittiva dwar l-applikazzjoni mill-Awtorità Baġitarja tal-UE (il-Parlament Ewropew u l-
Kunsill). Fuq talba tagħhom, l-Istati Membri se jiġu infurmati bil-quddiem dwar id-data 
tal-adozzjoni. 

6.2. Mistoqsija: It-tul ta' żmien disponibbli biex tingħata għajnuna lil benefiċjarju 
huwa ristrett - jiġifieri r-Regolament dwar il-FEG jiddefinixxi tmiem għall-perjodu 
ta' eliġibbiltà?  

Tweġiba: Iva. It-tul ta’ żmien kemm iddum l-għajnuna mill-FEG huwa ristrett mir-
Regolament, li jistabbilixxi li l-kontribuzzjoni tal-FEG trid tintuża fi żmien 24 xahar mid-data 
ta’ meta tkun ġiet ippreżentata l-applikazzjoni. B’mod eċċezzjonali, u f’konformità mal-

http://ec.europa.eu/transparency/regexpert/index.cfm?do=groupDetail.groupDetailPDF&groupID=2100

Artikolu 16(4), l-Istat Membru jista’ jiddeċiedi li jipposponi d-data tal-bidu għall-azzjonijiet 
proposti tiegħu bi 3 xhur, f’liema każ il-perjodu ta’ implimentazzjoni ta’ 24 xahar għandu 
jibda minn dik id-data u jintemm 24 xahar wara. 

Servizzi (jew azzjonijiet) jistgħu jissuktaw wara l-perjodu ta' 24 xahar, iżda ma jistgħux 
ikunu kofinanzjati mill-FEG. Dawk imwettqa fi ħdan il-perjodu ta' 24 xahar iridu jitħallsu 
qabel ma r-rapport finali jiġi ppreżentat lill-Kummissjoni (6 xhur wara tmiem il-perjodu ta’ 
implimentazzjoni). 

B’mod eċċezzjonali, meta benefiċjarju jidħol għal kors ta’ edukazzjoni jew ta’ taħriġ li 
jdum sentejn jew aktar, il-miżati (biss) għal dan il-kors jistgħu jiġu inklużi għall-
kofinanzjament tal-FEG sad-data meta skont l-Artikolu 18 għandu jkun lest ir-rapport 
finali, sakemm il-miżati rilevanti jkunu tħallsu qabel id-data ta’ meta għandu jkun lest ir-
rapport finali. Għal aktar informazzjoni dwar din id-dispożizzjoni, jekk jogħġbok ara t-
tweġiba għall-mistoqsija 6.5. 

Ir-Regolament dwar l-FEG ma jippermettix li ssir estensjoni tad-data tal-għeluq. 

6.3. Mistoqsija: Meta jibda u jintemm il-perjodu ta’ implimentazzjoni? 

Tweġiba: Skont l-Artikoli 14 u 16.4 tar-Regolament dwar il-FEG, il-perjodu ta’ 
implimentazzjoni jista’ jibda: 

 fid-data tas-sottomissjoni formali tal-applikazzjoni, jew 

 sa tliet xhur wara d-data ta’ sottomissjoni, jekk l-Istat Membru applikant fl-
applikazzjoni jagħżel data ta’ bidu aktar tard għall-implimentazzjoni tal-miżuri ta’ 
appoġġ, jew 

 qabel ma tiġi ppreżentata l-applikazzjoni, jekk l-Istat Membru jibda jġarrab l-ispejjeż 
definiti fl-applikazzjoni qabel jibgħatha b’mod formali; dan huwa l-każ normali. 

Kwalunkwe nefqa li tiġġarrab qabel id-data magħżula hija ineliġibbli. 

Huwa importanti li wieħed iżomm f’moħħu li n-nefqa kollha mġarrba sakemm tittieħed 
deċiżjoni pożittiva dwar l-applikazzjoni mill-Awtorità Baġitarja tal-UE (jiġifieri l-Parlament 
Ewropew u l-Kunsill) hija riskju tal-Istat Membru applikant innifsu. 

Dan ifisser li t-tul tal-perjodu ta’ implimentazzjoni jista’ jvarja: Jekk jibda fid-data tas-
sottomissjoni formali tal-applikazzjoni, jew sa tliet xhur wara dik id-data3 kif stabbiliti fl-
Artikolu 16(4) tar-Regolament dwar il-FEG, dan huwa eżattament ta’ 24 xahar. Jekk, 
min-naħa l-oħra, l-Istat Membru applikant jibda jġarrab parti min-nefqa ppjanata qabel 
ma tiġi ppreżentata l-applikazzjoni, u l-applikazzjoni tiġi approvata sussegwentement 
mill-Awtorità Baġitarja tal-UE, il-perjodu ta’ implimentazzjoni proprju jista’ jkun itwal minn 
24 xahar. 

                                                      

3  Billi huwa rari li l-posponiment tad-data tal-bidu jintuża fil-prattika, il-mistoqsijiet li ġejjin mhux dejjem se 
jirreferu għal dik il-possibbiltà. 

6.4. Mistoqsija: Jekk benefiċjarju jirċievi appoġġ finanzjarju mill-FEG biex jibda n-
negozju tiegħu, dan il-finanzjament jista' jintuża waqt perjodu ieħor lil hinn mill-
24 xahar mid-data tal-applikazzjoni? 

Tweġiba: L-appoġġ finanzjarju għal impjieg indipendenti, għal bidu ta’ negozju u għal 
assunzjonijiet ta’ impjegati minn kumpaniji oħra ma għandux jaqbeż l-EUR 15 000 għal 
kull persuna. Fl-applikazzjonijiet tagħhom l-Istati Membri għandhom jistabbilixxu b’mod 
dettaljat il-kundizzjonijiet li l-benefiċjarji jridu jissodisfaw qabel ma jkunu jistgħu jingħataw 
il-kontribuzzjoni (fi kwalunkwe każ, in-negozju l-ġdid irid ikun twaqqaf qabel tmiem il-
perjodu ta’ implimentazzjoni). Meta l-kontribuzzjoni finanzjarja titħallas għalkollox qabel 
jitwaqqaf in-negozju, il-benefiċjarji finali jistgħu jkomplu jużaw il-fondi wara tmiem il-
perjodu ta’ implimentazzjoni. Meta l-appoġġ finanzjarju jitħallas ex-post, japplikaw id-
dispożizzjonijiet fil-Mistoqsija 7.9.  

Huwa biss il-ħlas proprju tal-fondi lill-benefiċjarju finali li jrid jiġi dokumentat għal skopijiet 
ta’ verifika finanzjarja tal-FEG. Awdituri nazzjonali jistgħu javviċinaw lill-benefiċjarji sabiex 
jaraw jekk dawn ikunux użaw il-fondi f’perjodu ta’ żmien miftiehem u jekk dawn il-fondi 
jkunux intużaw għall-finijiet li għalihom ingħataw. 

6.5. Mistoqsija: Jista' l-finanzjament tal-FEG jintuża lil hinn mill-perjodu ta' 
implimentazzjoni ta' 24 xahar, pereżempju għall-ħaddiema li jsegwu korsijiet 
wara dak il-perjodu? 

Tweġiba: Le, iżda hemm eċċezzjoni waħda: L-infiq fuq miżati għal korsijiet ta’ tagħlim 
jew ta’ taħriġ li jdumu sentejn jew aktar huwa eliġibbli sad-data ta’ meta jkun wasal iż-
żmien għar-rapport finali, sakemm dawk il-miżati jkunu tħallsu qabel id-data msemmija. 
L-ewwelnett, dan jeskludi kwalunkwe nfiq ieħor relatat ma’ korsijiet bħal pereżempju 
kotba jew trasport. It-tieni nett, jekk id-data tar-rapport finali taqa’ fi ħdan perjodu 
akkademiku bħal pereżempju semestru jew term, u jekk dak il-perjodu jenħtieġ li jitħallas 
bis-sħiħ, tkun biss dik il-parti tal-miżata li tirrigwarda l-perjodu ta’ qabel id-data tar-
rapport finali li tkun eliġibbli fuq bażi prorata. Dan japplika għall-benefiċjarji kollha li 
jattendu korsijiet ta’ tagħlim jew ta’ taħriġ li jdumu sentejn jew aktar, irrispettivament 
mit-tul tal-kors li l-benefiċjarju jkun diġà attenda, jiġifieri japplika wkoll għal dawk li jkunu 
għadhom kemm bdew jattendu kors ta’ dan it-tip. 

7. BAĠIT U FINANZI 

7.1. Mistoqsija: Il-Parlament Ewropew u l-Kunsill jistgħu jirrifjutaw il-finanzjament tal-
FEG li tipproponi l-Kummissjoni? 

Tweġiba: Iva. Il-Parlament Ewropew u l-Kunsill huma ħielsa li jaċċettaw jew jirrifjutaw il-
proposta tal-Kummissjoni u li jistaqsu mistoqsijiet biex jingħataw informazzjoni ulterjuri. Fil-
prattika, s’issa ma ġiet rifjutata l-ebda applikazzjoni proposta lill-Awtorità Baġitarja, iżda 
saru mistoqsijiet dwar il-biċċa l-kbira minnhom. 

7.2. Mistoqsija: Jistgħu l-Istati Membri jibbaġitjaw għan-nefqa amministrattiva bħala 
parti minn applikazzjoni tal-FEG? 

Tweġiba: Iva. L-Artikolu 7(4) tar-Regolament dwar il-FEG jistipula li fil-baġit propost 
tagħhom l-Istati Membri jistgħu jinkludu kemm il-pakkett koordinat ta' servizzi 
personalizzati li għandu jiġi ffinanzjat, kif ukoll attivitajiet għall-implimentazzjoni ta’ dan il-
pakkett, jiġifieri attivitajiet ta’ tħejjija, ta’ ġestjoni, ta’ informazzjoni u pubbliċità, u ta’ 
kontroll u rappurtar. 

L-istess rata ta’ kofinanzjament għandha tapplika għal dawn l-attivitajiet kollha. 
Perċentwal raġonevoli għall-attivitajiet ta’ implimentazzjoni għandu jkun ta’ madwar 
4 % tal-baġit totali. Perċentwal kemxejn ogħla huwa aċċettabbli, jekk ikun debitament 
ġustifikat bi spjegazzjonijiet mingħand l-Istat Membru. L-applikazzjoni għandha tinkludi 
dettalji dwar in-nefqa amministrattiva proposta. Peress li l-komunikazzjoni u l-kontroll, kif 
ukoll l-awditjar, huma obbligatorji fl-implimentazzjoni tal-FEG, huwa mistenni li 
f’applikazzjoni jkun hemm ammonti xierqa għal kull waħda minn dawn l-attivitajiet. 

7.3. Mistoqsija: In-nefqa bbaġitjata għall-attivitajiet ta’ implimentazzjoni minn liema 
data ssir eliġibbli? 

Tweġiba: In-nefqa għal attivitajiet ta’ implimentazzjoni, bħal pereżempju xogħol ta’ 
tħejjija jew il-ġbir ta’ data, issir eliġibbli mid-data li fiha Stat Membru jġarrab nefqa ta’ 
dan it-tip b’rabta mal-implimentazzjoni tal-FEG. Anki jekk dawn il-punti jiġu implimentati 
qabel titressaq l-applikazzjoni formali, sa mill-bidu nett għandha tinġabar evidenza li 
tista’ tiġi awditjata. L-aktar data kmieni għal nefqa ta’ dan it-tip hija d-data ta’ meta 
jitħabbru għall-ewwel darba s-sensji imminenti (pereżempju permezz ta’ stqarrija għall-
istampa mill-intrapriża li tkun tat is-sensji). 

Id-data li fiha l-Istat Membru jġarrab tali nefqa amministrattiva għall-ewwel darba 
għandha tiġi ddikjarata fl-applikazzjoni, u din id-data tissemma fil-proposta u fid-
Deċiżjoni ta’ Implimentazzjoni tal-Kummissjoni. Infiq qabel din id-data ma jkunux 
eliġibbli. 

7.4. Mistoqsija: Jekk każ tal-FEG jkun ġie bbaġitjat b'nefqa ta' 4 % għal attivitajiet ta’ 
implimentazzjoni iżda sa tmiem l-implimentazzjoni n-nefqa attwali tkun ta’ 7 % 
minħabba spejjeż iżgħar milli mistennija b’rabta mal-attivitajiet, il-ħlas finali 
għall-attivitajiet ta’ implimentazzjoni jitnaqqas għal 4 %?  

Tweġiba: Le. L-ispejjeż għall-implimentazzjoni tal-FEG huma miftiehma fid-deċiżjoni tal-
Awtorità Baġitarja (il-Parlament Ewropew u l-Kunsill). In-nefqa eliġibbli għall-
implimentazzjoni tal-pakkett tal-FEG ippreżentat fir-rapport finali se tiġi aċċettata, iżda 
żieda fil-perċentwal tan-nefqa amministrattiva fi ħdan il-kontijiet finali globali għandha 
tiġi spjegata b’mod dovut u trid tiġi ġustifikata. 

7.5. Mistoqsija: Huwa possibbli għall-FEG li jipprovdi appoġġ finanzjarju għall-
attivitajiet ta’ entità li tirrappreżenta lill-ħaddiema ssensjati? 

Tweġiba: Iva. Sakemm l-attivitajiet ikunu direttament relatati mal-għoti ta’ għajnuna lill-
ħaddiema ssensjati f’każ partikolari tal-FEG, dawn huma eliġibbli u jiġu saħansitra 
mħeġġa. Appoġġ bħal dan jista’ wkoll ikopri t-twaqqif ta’ Kumitat ta’ Monitoraġġ għall-
koordinazzjoni tal-miżuri fi ħdan il-każ waqt li jkunu qegħdin jiġu implimentati. Attivitajiet 
bħal dawn jistgħu jikkostitwixxu miżuri fihom infushom, jew jistgħu jiġu inklużi taħt it-titolu 
“ġestjoni” fit-tabella finanzjarja. Id-dettalji għandhom jiġu deskritti fl-applikazzjoni. 

7.6. Mistoqsija: Jista' pakkett ta' miżuri tal-FEG jinkludi miżuri passivi ta' protezzjoni 
soċjali mwettqa għall-benefiċċju tal-ħaddiema inklużi f'applikazzjoni tal-FEG? 

Tweġiba: Le. L-Artikolu 7(2) tar-Regolament dwar il-FEG jistipula li l-FEG ma jistax 
jikkofinanzja miżuri passivi ta’ protezzjoni soċjali. Dawn jinkludu benefiċċji tal-qgħad 
mhux marbuta b’mod espliċitu ma’ miżuri attivi, kif ukoll pensjonijiet ta’ rtirar bikri.  

L-Artikolu 7(1)(b) jistipula wkoll li l-pakkett ta’ miżuri tal-FEG jista’ jinkludi miżuri speċjali 
b’limitu ta’ żmien, bħal benefiċċji għal meta wieħed ikun qed ifittex impjieg, benefiċċji 

għall-mobbiltà, jew benefiċċji għal individwi li jieħdu sehem f’attivitajiet ta’ tagħlim u ta’ 
taħriġ tul il-ħajja. Dawn il-benefiċċji jistgħu jiġu kofinanzjati biss għaż-żmien li matulu 
benefiċjarju eliġibbli jipparteċipa fil-miżuri attivi inklużi fil-pakkett ta’ miżuri tal-FEG. L-
eliġibbiltà ta’ benefiċċji b’limitu ta’ żmien tiddependi wkoll fuq il-parteċipazzjoni tal-
benefiċjarju eliġibbli f’miżuri attivi matul il-perjodu li għalih ikun qed jitħallas il-benefiċċju. 

Skont l-Artikolu 7(1), il-benefiċċji u l-inċentivi (jiġifieri kwalunkwe pagament dirett lill-
benefiċjarju jew lill-impjegatur, apparti dak għall-ħolqien ta’ negozju, li għandu l-livell 
massimu tiegħu) proposti fl-applikazzjoni ma jistgħux jaqbżu l-35 % tal-ispejjeż totali għall-
pakkett koordinat ta’ servizzi personalizzati. Dan il-perċentwal huwa applikat ukoll għaċ-
ċifri finanzjarji ppreżentati fir-rapport finali. 

7.7. Mistoqsija: Għandek xi eżempji konkreti li jikkostitwixxu miżuri passivi ta’ 
protezzjoni soċjali li mhumiex eliġibbli għal finanzjament mill-FEG? 

Tweġiba: Eżempji ta’ miżuri passivi ta’ protezzjoni soċjali li mhumiex eliġibbli huma dawk 
mogħtija lill-ħaddiem sew jekk il-persuna titħejja b’mod attiv għal impjieg ġdid kif ukoll 
jekk le. Dawn jinkludu żamma u appoġġ tad-dħul barra mix-xogħol b’mod indipendenti 
mill-parteċipazzjoni ta’ ħaddiem fil-miżuri kofinanzjati mill-FEG, kif ukoll benefiċċji ta’ rtirar 
bikri. 

7.8. Mistoqsija: Huwa possibbli li jintużaw mezzi finanzjarji mill-pakkett tal-FEG biex 
jiġi kofinanzjat ir-rapport finali meħtieġ skont l-Artikolu 18 tar-Regolament dwar 
il-FEG?  

Tweġiba: Iva. L-infiq amministrattiv kollu huwa eliġibbli sad-data tas-sottomissjoni tar-
rapport finali. Huwa għalhekk li fid-Deċiżjoni ta’ Implimentazzjoni ġiet stabbilita 
skadenza differenti għal dawn l-entrati.  

7.9. Mistoqsija: Il-miżuri kollha meħuda bħala appoġġ għall-ħaddiema waqt il-
perjodu ta’ implimentazzjoni għandhom jitħallsu bis-sħiħ sa tmiem il-perjodu ta’ 
implimentazzjoni?  

L-attivitajiet bħala tali għandhom ikunu saru waqt il-perjodu ta’ implimentazzjoni. 
Kontijiet pendenti jistgħu jitħallsu wara dan il-perjodu, iżda jridu jkunu tħallsu qabel jiġi 
ppreżentat ir-rapport finali (sitt xhur wara t-tmiem tal-perjodu ta’ implimentazzjoni).  

Meta l-appoġġ finanzjarju għal impjieg indipendenti, għal bidu ta’ negozju u għal 
assunzjonijiet ta’ impjegati minn kumpaniji oħra jitħalla ex-post de facto, jiġifieri meta l-
ħlas ikun rimborż ta’ kost li jinqala’ mat-twaqqif ta’ negozju waqt il-perjodu ta’ 
implimentazzjoni, l-appoġġ finanzjarju jista’ jitħallas fi żmien sitt xhur minn tmiem il-
perjodu ta’ implimentazzjoni, kif spjegat fil-paragrafu preċedenti. Meta l-appoġġ 
finanzjarju jitħallas għalkollox qabel jitwaqqaf in-negozju, l-ammont eleġibbli jrid ikun 
tħallas lill-benefiċjarju qabel tmiem il-perjodu ta’ implimentazzjoni. 

Spejjeż li jinqalgħu wara t-tmiem tal-perjodu ta’ implimentazzjoni ma jistgħux jiġu 
kofinanzjati mill-FEG, bl-eċċezzjoni ta’ korsijiet ta’ tagħlim jew ta’ taħriġ li jdumu sentejn 
jew iktar, fejn il-miżati (iżda l-ebda spejjeż anċillari) wkoll huma eliġibbli sad-data ta’ 
meta jrid jiġi ppreżentat ir-rapport finali. Għal aktar tagħrif dwar dan l-aspett, ara l-
Mistoqsija 6.5.  

7.10. Mistoqsija: Jistgħu l-Istati Membri jinkludu mikrokrediti għal inizjattivi għan-
negozji l-ġodda / għall-ħolqien ta’ negozji bħala parti eliġibbli ta' pakkett 
personalizzat? 

Tweġiba: Il-finanzjament fir-rigward tal-mikrokrediti huwa eliġibbli, iżda fil-prattika huwa 
limitat. Fost l-eżempji nsibu ħlasijiet ta’ mgħax fuq mikrokrediti mġarrab matul il-perjodu 
ta’ implimentazzjoni tal-FEG, kwalunkwe tariffi ta’ konsulenza jew legali meħtieġa, l-
ispiża ta’ pjan tan-negozju, eċċ. Peress li n-nefqa kollha għandha tkun iġġenerata 
matul il-perjodu ta’ implimentazzjoni (jiġifieri s-self ikollu jitħallas u jiġi rimborżat qabel it-
tmiem ta’ dan il-perjodu), ma jkunx prattikabbli għall-FEG li jiffinanzja s-self bħala tali. 
Minflok, għall-finijiet ta’ ħolqien ta’ negozju jew ta’ teħid ta’ kontroll, il-FEG jipprovdi l-
possibilità ta’ għotja finanzjarja. 

7.11. Mistoqsija: Il-ħaddiema li jibbenefikaw minn mikrokrediti bħala parti minn 
pakkett personalizzat tal-FEG jistgħu jirċievu wkoll finanzjament permezz ta’ 
skema oħra ta’ mikrokreditu tal-UE? 

Tweġiba: Sabiex jiġi eskluż kull riskju ta’ finanzjament doppju mill-istrumenti finanzjarji tal-
UE (l-Artikolu 9(5) tar-Regolament dwar il-FEG), mikrokrediti maħsuba għal inizjattivi 
għan-negozji l-ġodda (il-ħolqien ta’ negozji) li għandhom jirċievu (ko)finanzjament miż-
żewġ sorsi tal-UE jkollhom jappoġġaw aspetti kompletament separati tal-inizjattiva 
għan-negozji l-ġodda. Billi kull każ huwa differenti, huwa rakkomandat b’mod qawwi li l-
Istati Membri jitolbu l-parir tal-persunal tal-Kummissjoni qabel jipprogrammaw l-użu ta’ 
mikrokrediti minn aktar minn strument finanzjarju wieħed tal-UE. 

7.12. Mistoqsija: Jista' Stat Membru jippreżenta applikazzjoni għall-appoġġ tal-FEG li 
tissepara l-miżuri attivi tas-suq tax-xogħol li għandhom jiġu finanzjati 
kompletament minnu u dawk li għandhom jiġu finanzjati kompletament mill-
FEG? 

Tweġiba:  Le. L-Istati Membri għandhom jippreżentaw pakkett integrat ta' miżuri għall-
FEG u jitolbu l-kofinanzjament tal-pakkett sħiħ mill-FEG. Kwalunkwe miżura li biħsiebhom 
jiffinanzjaw huma stess, għandha tiġi deskritta, iżda mhux inkluża fil-pakkett ippreżentat 
għall-appoġġ tal-FEG. 

7.13. Mistoqsija: Tista' applikazzjoni ta' Stat Membru għall-FEG tinkludi kofinanzjament 
privat? 

Tweġiba: Iva. Ir-Regolament dwar il-FEG ma jispeċifikax il-komponenti tal-kontribuzzjoni 
tal-Istat Membru. Minkejja dan, il-fondi privati, l-istess bħall-fondi pubbliċi, ma jistgħux 
jinkludu nfiq li huwa obbligatorju skont il-liġi nazzjonali jew ftehim kollettiv. Il-
kofinanzjament privat huwa wkoll soġġett għall-istess rekwiżiti ta' verifika finanzjarja u 
kontroll tal-FEG bħall-kofinanzjament pubbliku. 

7.14. Mistoqsija: Jista' Stat Membru jalloka mill-ġdid ammonti ta' finanzjament bejn l-
entrati filwaqt li jkun qed jimplimenta l-pakkett ikkoordinat ta' servizzi 
personalizzati? 

Tweġiba: Iva, dan hu possibbli, bil-kundizzjoni li jiġu rispettati ċerti prinċipji. Waqt l-
implimentazzjoni tal-pakkett ikkoordinat ta' servizzi personalizzati, l-Istati Membri 
għandhom il-flessibilità li jwettqu allokazzjoni mill-ġdid bejn id-diversi entrati ta' dan il-
pakkett kif stipulat fl-applikazzjoni tagħhom, bil-kundizzjoni li ma jinqabiżx l-ammont 
totali tal-baġit stabbilit bil-proċedura ta’ approvazzjoni u stipulat fid-Deċiżjoni ta' 
Implimentazzjoni. Il-Kummissjoni tistenna li l-Istat Membru jinfurmaha dwar bidliet bħal 

dawn qabel tmiem il-perjodu ta’ implimentazzjoni, filwaqt li jistabbilixxi l-baġit rivedut, bi 
spjegazzjoni għal kull allokazzjoni mill-ġdid, b’mod partikolari jekk bidliet ta’ dan it-tip 
iwasslu biex ikun hemm żieda ogħla minn 20 % għal waħda jew aktar mil-linji tal-baġit 
(kif mehmuża mad-Deċiżjoni ta’ Implimentazzjoni). 

L-allokazzjoni mill-ġdid tista’ sseħħ fi ħdan il-pakkett koordinat ta' servizzi personalizzati, 
jew fi ħdan l-attivitajiet ta’ implimentazzjoni (bħall-preparazzjoni, il-ġestjoni, il-kontroll, 
eċċ.), u saħansitra bejn dawn iż-żewġ kategoriji wesgħin, sakemm l-allokazzjoni mill-ġdid 
tirrispetta l-prinċipju tal-ġestjoni finanzjarja tajba u tkun f’konformità mal-prinċipju tal-
proporzjonalità u mad-dispożizzjonijiet ta’ dan ir-Regolament. Għal aktar informazzjoni, 
jekk jogħġbok aqra wkoll il-mistoqsijiet 7.2. u 7.4.. 

Fir-rapporti finali tagħhom l-Istati Membri għandhom jipprovdu spjegazzjoni ċara dwar l-
allokazzjonijiet mill-ġdid li jkunu saru matul il-perjodu ta’ implimentazzjoni. 

7.15. Mistoqsija: Jistgħu jiġu introdotti miżuri ġodda fil-baġit matul l-implimentazzjoni 
tal-proġett? 

Tweġiba: Jekk ikun meħtieġ, dan jista’ jsir ftit wara t-tressiq ta’ applikazzjoni waqt l-
istadju tal-applikazzjoni (emendi bħal dawn jistgħu jiġu inklużi fit-tweġiba tal-Istat 
Membru għat-talba tal-Kummissjoni għal informazzjoni addizzjonali). Wara dan il-
perjodu ma jkunx possibbli li jiġu introdotti miżuri ġodda, peress li sa dak iż-żmien il-
proposta għal Deċiżjoni mill-Parlament Ewropew u mill-Kunsill tkun bdiet bil-proċess ta’ 
adozzjoni. 

Wara l-adozzjoni tal-proposta mill-Parlament Ewropew u mill-Kunsill, il-Kummissjoni 
tadotta d-Deċiżjoni ta’ Implimentazzjoni tagħha, li tiġi trażmessa lill-Istat Membru. Din id-
Deċiżjoni ta’ Implimentazzjoni tistabbilixxi l-miżuri miftiehma skont il-baġits rispettivi 
tagħhom, il-perjodu ta’ implimentazzjoni u d-data ta’ meta jrid jiġi ppreżentat ir-rapport 
finali. 

Matul l-implimentazzjoni, l-Artikolu 16(5) ta’ dan ir-Regolament jistipula li Stat Membru 
jista’ jressaq proposta lill-Kummissjoni sabiex jiġu emendati l-azzjonijiet elenkati fil-punti 
(a) u (c) tal-Artikolu 7(1) billi jżid azzjonijiet eliġibbli oħrajn, sakemm dawn l-emendi jkunu 
ġustifikati b’mod dovut u t-total ma jaqbiżx il-kontribuzzjoni finanzjarja mogħtija. Il-
Kummissjoni mbagħad tivvaluta l-proposta u, jekk taqbel magħha, tadotta u tinnotifika 
emenda għad-Deċiżjoni ta’ Implimentazzjoni lill-Istat Membru. L-ebda emenda fl-
azzjonijiet imsemmija fl-Artikolu 7(1)(b) mhi prevista fir-Regolament dwar il-FEG. 

7.16. Mistoqsija: Fl-aħħar tal-istadju finali tar-rappurtar, x'jiġri jekk Stat Membru ma 
jkunx nefaq fuq il-pakkett ta' miżuri daqs kemm kien stima fl-applikazzjoni 
oriġinali tiegħu tal-FEG? 

Tweġiba: Skont l-Artikolu 22 ta’ dan ir-Regolament, l-Istat Membru jintalab jirrimborża l-
parti li ma ntefqitx tal-kontribuzzjoni ta’ prefinanzjament mogħtija, kif stipulat fid-
Dikjarazzjoni li Tiġġustifika n-Nefqa li ġiet ippreżentata mill-Istat Membru flimkien mar-
rapport finali tiegħu.  

Wara li tkun ippermettiet lill-Istat Membru jippreżenta l-kummenti tiegħu, il-Kummissjoni 
tadotta Deċiżjoni ta’ Implimentazzjoni indirizzata lill-Istat Membru, li fiha tistabbilixxi l-
kalkoli tagħha u titlob lill-Istat Membru jħallas lura l-parti tal-kontribuzzjoni mill-FEG li ma 
ntefqitx, jekk ikun hemm. 

7.17. Mistoqsija: Oġġetti kapitali li jintużaw bħala mezzi ta’ taħriġ, bħal kompjuters 
portabbli, projetturi tal-vidjo jew vidjokameras huma eliġibbli għal 
kofinanzjament mill-FEG? 

Tweġiba: Iva, dawn jistgħu jkunu eliġibbli, iżda hija biss dik il-parti tad-deprezzament li 
jseħħ matul il-fażi ta’ implimentazzjoni ta’ każ tal-FEG li tkun eliġibbli għal kofinanzjament 
tal-FEG. 

Oġġetti kapitali li jintużaw bħala mezzi ta’ taħriġ għal miżura waħda jew aktar 
kofinanzjati mill-FEG bħal kompjuters portabbli, projetturi tal-vidjo jew vidjokameras 
jistgħu jitqiesu bħala li huma direttament marbuta mal-implimentazzjoni tal-azzjoni. 
Sakemm it-tagħmir jiġi amortizzat skont ir-regoli nazzjonali tat-taxxa u l-kontabbiltà, il-
porzjon tad-deprezzament tat-tagħmir li jikkorrispondi għat-tul ta’ żmien tal-użu b’rabta 
mal-FEG jista’ jiġi debitat lill-kontijiet tal-FEG. Rendikonti tal-entrati jridu jkunu ċari u 
dokumentati b'mod korrett. 

Eżempju: Il-prezz tax-xiri ta’ oġġett użat bħala tagħmir ta’ taħriġ huwa ta’ EUR 800 u l-
perjodu ta’ deprezzament ta’ dan l-oġġett skont ir-regoli nazzjonali huwa ta’ erba’ snin 
(jiġifieri d-deprezzament fix-xahar huwa kif ġej: EUR 800 / 48 xahar = EUR 16,7). F’każ li t-
tagħmir ta’ taħriġ jintuża għal miżura ta’ taħriġ waħda jew aktar tal-FEG għal 20 xahar, 
id-deprezzament jinħadem kif ġej: EUR 16,7 x 20 xahar = jista’ jiġi debitat total ta’ EUR 
334 lill-kontijiet tal-FEG. 

8. PROĊEDURI U SKEDI 

8.1. Mistoqsija: Kif għandha titressaq applikazzjoni għall-kofinanzjament tal-FEG? 

Tweġiba: Applikazzjoni tal-FEG għandha tintbagħat permezz ta’ SFC2014, fejn hemm 
formola ta’ applikazzjoni online. Jekk jogħġbok staqsi lill-Persuna ta’ Kuntatt tal-FEG 
għall-Istat Membru tiegħek li fil-pajjiż tiegħek hija intitolata timla din il-formola u 
tivvalidaha qabel tiġi ppreżentata lill-Kummissjoni. 

Ikun tajjeb li l-persunal tal-Kummissjoni jiġi notifikat permezz ta’ posta elettronika 
mibgħuta fl-indirizz tal-posta elettronika tal-FEG 
EMPL-EGF@ec.europa.eu, sabiex il-persuna inkarigata bil-każ tkun mgħarrfa li ġiet 
formalment ippreżentata applikazzjoni ġdida. 

8.2. Mistoqsija: Hemm skadenza għas-sottomissjoni ta’ applikazzjoni? 

Tweġiba: Id-data l-aktar tard li fiha tista’ titressaq applikazzjoni (id-“data ta’ skadenza”) 
hija kkalkulata kif ġej (ara l-Artikolu 8(1) tar-Regolament dwar il-FEG): 

• perjodu ta’ referenza ta’ 4 xhur jew 9 xhur, li matulu jseħħu s-sensji eliġibbli,  

• b’żieda ta’ 12-il ġimgħa għat-tħejjija tal-applikazzjoni.  

Applikazzjonijiet imressqa wara dik id-data jitqiesu bħala mhux eliġibbli. 

 

https://ec.europa.eu/sfc/

8.3. Mistoqsija: Id-diversi perjodi ta’ ħin, jiġifieri x-xhur u l-ġimgħat stipulati fir-
Regolament dwar il-FEG bħall-perjodu ta’ referenza, it-12-il ġimgħa sal-
preżentazzjoni tal-applikazzjoni, it-tmiem tal-fażi ta’ implimentazzjoni tal-FEG 
jew id-data għall-preżentazzjoni tar-rapport finali, kif eżattament għandhom 
jiġu kkalkulati? 

Tweġiba: Perjodu ta’ 12-il ġimgħa għat-tħejjija u l-preżentazzjoni ta’ applikazzjoni (l-
Artikolu 8(1) tar-Regolament dwar il-FEG) jibda fl-aħħar jum tal-perjodu ta’ referenza ta’ 
4 xhur jew ta’ 9 xhur u jintemm 12-il ġimgħa wara, fl-istess jum tal-ġimgħa. Eżempju: jekk 
l-aħħar jum tal-perjodu ta’ referenza jkun il-Ħamis 6.10.2016, l-aħħar jum għas-
sottomissjoni tal-applikazzjoni huwa l-Ħamis 29.12.2016. 

Il-perjodu ta’ referenza ta’ 4 jew 9 xhur (l-Artikolu 4 tar-Regolament dwar il-FEG) huwa 
kkalkulat minn data sa data - eżempju: mis-7.6.2016 sas-7.10.2016. Eċċezzjoni: meta l-
istess data ma sseħħx fix-xahar rilevanti, pereżempju: mill-31.10.2016 sat-28.02.2017 
(minflok sal-31.02). 

Il-perjodu ta’ implimentazzjoni ta’ 24 xahar mid-data tal-applikazzjoni (l-Artikolu 16(4) 
tar-Regolament dwar il-FEG) huwa wkoll ikkalkulat skont ir-“regola tax-xahar” – eżempju: 
data tal-applikazzjoni 16.12.2016 – l-aħħar jum tal-perjodu ta’ implimentazzjoni 
16.12.2018. 

L-istess jgħodd għas-6 xhur (l-Artikolu 15(1) tar-Regolament dwar il-FEG) li fihom l-Istati 
Membri huma meħtieġa jissottomettu r-rapporti finali ta’ implimentazzjoni tagħhom – 
eżempju: l-aħħar jum tal-perjodu ta’ implimentazzjoni 16.12.2018 tfisser li l-aħħar jum 
għall-preżentazzjoni tar-rapport huwa s-16.6.2019. 

Eċċezzjoni: Jekk id-data tal-għeluq tkun is-Sibt, il-Ħadd jew f’festa pubblika, din tiġi 
ttrasferita għall-jum ta’ xogħol li jmiss (jiġifieri t-Tnejn ta’ wara tmiem il-ġimgħa, jew il-jum 
ta’ wara festa pubblika). 

Il-metodu msemmi hawn fuq għall-kalkolu tax-xhur u tal-ġimgħat huwa bbażat fuq ir-
Regolament (KEE, Euratom) Nru. 1182/71 tal-Kunsill tat-3 ta’ Ġunju 1971.  

8.4. Mistoqsija: Jista' Stat Membru jipprovdi informazzjoni addizzjonali ladarba tkun 
diġà saret applikazzjoni għall-appoġġ tal-FEG? 

Tweġiba: Iva, u f'bosta każijiet ikollu jagħmel proprju hekk. Wara s-sottomissjoni tal-
applikazzjoni, il-Kummissjoni jkollha ġimagħtejn biex tistaqsi mistoqsijiet ta’ segwitu 
rigward kwalunkwe kwistjoni li mhix ċara biżżejjed fl-applikazzjoni. L-Istat Membru 
mbagħad ikollu sitt ġimgħat biex iwieġeb (l-Artikolu 8(2) u (3) tar-Regolament dwar il-
FEG). Wara din l-iskadenza, il-Kummissjoni tevalwa l-applikazzjoni fuq il-bażi tal-
informazzjoni għad-dispożizzjoni tagħha. 

L-iskadenza ta’ sitt ġimgħat għal tweġibiet mill-Istat Membru tista’ tiġi estiża 
b’ġimagħtejn oħra (l-Artikolu 8(3) tar-Regolament dwar il-FEG) jekk l-Istat Membru 
jibgħat talba lill-Kummissjoni li fiha jispjega għalfejn jenħtieġ aktar żmien. 

8.5. Mistoqsija: L-Unjoni Ewropea kemm għandha ħin biex tieħu deċiżjoni dwar 
applikazzjoni tal-FEG? 

Tweġiba: Ladarba l-Kummissjoni tkun irċeviet it-tweġibiet mingħand l-Istat Membru u d-
data ta’ skadenza għal risposti oħrajn tkun għaddiet, hija tivvaluta l-applikazzjoni u tħejji 
proposta għal deċiżjoni mill-Parlament Ewropew u mill-Kunsill. Dan għandu jsir fi żmien 
tnax-il ġimgħa mid-data ta’ skadenza għat-tweġibiet mingħand l-Istat Membru. 
 

B’hekk, l-iskeda taż-żmien normali hija kif ġej: 

 perjodu ta’ referenza ta’ 4 jew 9 xhur li fihom l-Istat Membru jgħodd is-sensji 
12-il ġimgħa biex l-Istat Membru jħejji u jippreżenta applikazzjoni 
 ġimagħtejn biex il-Kummissjoni tiġbor kwalunkwe informazzjoni pendenti 
 6 ġimgħat biex l-Istat Membru jipprovdi l-informazzjoni pendenti 
12-il ġimgħa biex il-Kummissjoni tħejji u tadotta proposta għal Deċiżjoni 

F’okkażjonijiet rari, din l-iskeda taż-żmien tista’ tiġi estiża: 

• Jekk l-applikazzjoni tasal għand il-Kummissjoni f’ilsien partikolari b'mod li l-
applikazzjoni tkun trid tiġi tradotta, l-iskeda ta’ żmien tibda tiddekorri biss wara li t-
traduzzjoni tiġi pprovduta mis-Servizzi tat-Traduzzjoni tal-Kummissjoni. 

• Jekk l-Istat Membru jiltaqa’ ma’ diffikultajiet debitament ġustifikati meta jwieġeb 
għall-mistoqsijiet tal-Kummissjoni matul il-perjodu ta’ 6 ġimgħat, ikun jista’ jitlob 
perjodu addizzjonali ta’ ġimagħtejn biex jikkonforma. 

• Jekk il-Kummissjoni tkun f’pożizzjoni ta’ eċċezzjoni fejn ma tkunx tista’ tlesti l-
valutazzjoni tagħha fi żmien perjodu ta’ 12-il ġimgħa, hija għandha tispjega bil-
miktub x’wassal għal din il-problema. 

Ladarba l-abbozz ta’ proposta tal-Kummissjoni jkun irċieva l-opinjonijiet tad-diversi 
dipartimenti interni kkonsultati, l-Istat Membru jintalab iwettaq rieżami tal-baġit ippjanat 
tiegħu għall-aħħar darba,  f'każ li sadattant kien hemm bidliet fiċ-ċifri stmati. Dan isir 
eżatt qabel ma l-proposta tiġi tradotta fil-lingwi kollha tal-UE, meta tkun lesta għall-
adozzjoni. 

Il-Kummissjoni tivvaluta l-applikazzjonijiet u tipproponi Deċiżjoni għall-immobilizzar tal-
FEG lill-Awtorità Baġitarja (il-Parlament Ewropew u l-Kunsill). L-Awtorità Baġitarja 
mbagħad ikollha xahar biex tapprova l-kontenut tal-applikazzjoni, kif ukoll perjodu 
parallel ta’ sitt ġimgħat biex tapprova l-finanzjament rilevanti. Ladarba l-Awtorità 
Baġitarja tkun adottat din id-deċiżjoni, il-Kummissjoni tħallas il-kontribuzzjoni finanzjarja 
lill-Istat Membru f’pagament wieħed ta’ prefinanzjament ta’ 100 %, fil-prinċipju, fi żmien 
15-il jum ta’ xogħol. Għalhekk, normalment il-proċess kollu, mid-data tal-preżentazzjoni 
tal-applikazzjoni sal-ħlas, idum madwar 28 ġimgħa, jiġifieri 7 xhur. 

Id-Deċiżjoni tal-Parlament Ewropew u tal-Kunsill tiġi ppubblikata f’Il-Ġurnal Uffiċjali tal-
Unjoni Ewropea. 

8.6. Mistoqsija: Hemm dokument li jinforma lill-Istat Membru dwar l-iskadenzi u l-
obbligi tiegħu wara l-approvazzjoni tal-applikazzjoni tiegħu? 

Tweġiba: Iva. Il-Kummissjoni tadotta Deċiżjoni li tagħti kontribuzzjoni finanzjarja lill-Istat 
Membru (id-Deċiżjoni ta’ Implimentazzjoni). Dan huwa dokument oriġinali ffirmat, li 
jintbagħat lir-Rappreżentant Permanenti tal-Istat Membru rilevanti fi Brussell, bil-lingwa/i 
ta’ dak il-pajjiż. Id-Deċiżjoni ta’ Implimentazzjoni tirreferi għall-iskadenzi għall-obbligi ta’ 
implimentazzjoni, ta’ rappurtar u ta’ evalwazzjoni, u tirrifletti l-baġit stmat għall-miżuri 
ppjanati, kif ukoll l-għadd stmat ta’ parteċipanti. Il-baġit totali fid-Deċiżjoni ta’ 
Implimentazzjoni normalment jitħallas lill-Istat Membru fi żmien 15-il jum mill-adozzjoni 
tad-Deċiżjoni ta’ mobilizzazzjoni mill-Parlament Ewropew u l-Kunsill. 

Huwa importanti ħafna li l-Istat Membru jikkonforma mal-kondizzjonijiet kollha stabbiliti 
fir-Regolament u mal-kondizzjonijiet imsemmija fid-Deċiżjoni ta’ Implimentazzjoni. L-Istat 
Membru għandu jaqrah bl-akbar attenzjoni u, f’każ ta’ żball jew żbalji fid-Deċiżjoni ta’ 
Implimentazzjoni, għandu jikkuntattja lill-Kummissjoni minnufih biex dawn jiġi kkoreġuti. 

9. INFORMAZZJONI U PUBBLIĊITÀ 

9.1. Mistoqsija: Il-Kummissjoni tistenna li l-Istati Membri jagħmlu xi attività partikolari 
ta' komunikazzjoni? 

Tweġiba: L-Artikolu 12(1) tar-Regolament dwar il-FEG jistipula min għandu jiġi infurmat, 
u jipprevedi wkoll li l-informazzjoni għandha tkun viżibbli. L-Istat Membru kkonċernat irid 
jagħti l-informazzjoni dwar il-FEG u l-azzjonijiet li huwa jikkofinanzja, filwaqt li jiżgura li l-
kontribuzzjoni mill-FEG tkun viżibbli u enfasizzata fil-komunità. Hija r-responsabbiltà tal-
Istat Membru li jagħżel minn fost l-azzjonijiet possibbli ta' komunikazzjoni dawk li huma 
adattati skont il-partikolaritajiet nazzjonali. 

Il-ħolqien ta' sit web huwa eżempju tajjeb ta' komunikazzjoni, minħabba li jgħaqqad 
f'għodda waħda l-informazzjoni kollha indirizzata lill-ħaddiema kkonċernati, lis-sħab 
soċjali, lill-mezzi tax-xandir u lill-pubbliku ġenerali. Il-Kummissjoni tħeġġeġ ukoll l-użu tal-
materjali eżistenti tal-FEG għad-disseminazzjoni bħalma huma posters, vidjows, fuljetti, 
eċċ. 

L-Istat Membru jista' jiddeċiedi li jlaqqa' konferenza, pereżempju lejn tmiem il-perjodu 
ta’ implimentazzjoni tal-FEG, sabiex titqajjem kuxjenza dwar il-FEG u dwar ir-riżultati tal-
miżuri. L-ambitu tal-konferenza jista’ jvarja minn wieħed lokali għal wieħed 
internazzjonali, iżda fi kwalunkwe każ il-konferenza għandha tattira kopertura tajba mill-
mezzi tax-xandir. 

L-ispejjeż tal-attivitajiet ta’ informazzjoni u tal-materjal pubbliċitarju jistgħu jiġu koperti 
mill-baġit kofinanzjat mill-FEG bħala parti mill-ispiża amministrattiva għall-
implimentazzjoni tal-FEG. Il-mistoqsijiet 7.2. sa 7.4. jipprovdu aktar informazzjoni dwar il-
baġit rilevanti. 

9.2. Mistoqsija: Ikun biżżejjed li tingħata informazzjoni dwar l-għajnuna tal-FEG fil-
post fejn iseħħu l-miżuri finanzjati mill-FEG? 

Tweġiba: Li jittella' sinjal, jekk il-ħaddiema kollha jużaw l-istess lok, huwa essenzjali, iżda 
huwa mistenni aktar minn hekk, skont iċ-ċirkustanzi. Il-ħaddiema għandhom, jekk 
possibbli, jiġu infurmati b'mod individwali. Il-letteratura / il-fuljetti / il-posters kollha 
b’għanijiet ta’ informazzjoni jistgħu pereżempju juru l-logo relatat mal-FEG magħżul mill-
Istat Membru, bi kliem li jispjega li l-FEG qed jagħti kofinanzjament. Li jissemma l-FEG fuq 
il-websajt rilevanti huwa importanti. L-awtoritajiet tal-Istat Membru għandhom 
jikkomunikaw mal-istampa, jiżguraw li l-avvenimenti jiġu koperti mit-televiżjoni, jagħmlu 
laqgħat mas-sħab soċjali, jorganizzaw konferenza, eċċ. Il-baġit propost għal attivitajiet 
bħal dawn għandu jqis dawn il-ħtiġijiet. Żjarat ta’ awditjar għandhom jivverifikaw jekk l-
għajnuna tal-FEG ġietx ippubbliċizzata sew, filwaqt li jivverifikaw ukoll kif ġiet 
ippubbliċizzata. 

Fuljett tal-FEG (fl-ilsna uffiċjali kollha tal-UE) u materjal ieħor ta’ komunikazzjoni huwa 
disponibbli mis-sit web tal-FEG (pubblikazzjonijiet). 

9.3. Mistoqsija: Huwa possibbli li jitwettaq studju ta' valutazzjoni (studju dwar l-effett 
tal-miżuri ffinzjanati) bil-fondi tal-FEG skont l-Artikolu 7(4)? 

Tweġiba: Iva, dan huwa possibbli u jintlaqa’ tajjeb mill-Kummissjoni. Baġit għall-istudju 
jrid jiġi inkluż fl-applikazzjoni, u dan għandu jsir qabel id-data għat-tressiq tar-rapport 
finali u għandu jiġi ppreżentat lill-Kummissjoni bħala parti minn dak ir-rapport. 

https://op.europa.eu/mt/publication-detail/-/publication/ebfe87d1-3867-4daf-a415-602af14ae4ba/language-mt/format-PDF/source-search
http://ec.europa.eu/social/main.jsp?catId=326&langId=mt

9.4. Mistoqsija: Skont l-Artikolu 7(4), il-miżuri bħalma huma l-attivitajiet ta' ġestjoni u 
ta' kontroll jistgħu jiġu finanzjati permezz tal-pakkett tal-FEG. Għandek xi 
eżempji konkreti ta' x'inhu dak li jikkostitwixxi l-ġestjoni minn naħa, u l-kontroll 
min-naħa l-oħra? 

Tweġiba: Il-ġestjoni hija t-tħaddim tal-programm, is-superviżjoni globali, l-istipular tal-linji 
gwida, filwaqt li jiġi żgurat li l-fondi jilħqu l-persuni li suppost jilħqu u li jitwettqu l-miżuri. Il-
ġestjoni tifrex mill-Ministeru u tibqa' sejra sa l-livell taċ-ċittadin, fejn iseħħu l-attivitajiet. 

Il-kontroll huwa l-verifika dwar jekk dan kollu hux qed jaħdem tajjeb, inkluż il-ħolqien tal-
proċeduri kollha meħtieġa ta' verifika finanzjarja u t-twettiq tal-attivitajiet rikjesti ta' 
verifika finanzjarja, għal darb' oħra mill-qalba sal-livell taċ-ċittadin. 

10. ĠESTJONI, VERIFIKA FINANZJARJA U VALUTAZZJONI 

10.1. Mistoqsija: Is-sistema ta' ġestjoni u kontroll li tiġi applikata għall-Fondi Strutturali 
għandha tiġi applikata wkoll għall-FEG? 

Tweġiba: Filwaqt li hija r-responsabbiltà tal-Istati Membri li jiddeċiedu kif għandu jiġi 
ġestit il-FEG, jista’ jkun konvenjenti għalihom li jagħmlu użu mill-awtoritajiet ta’ ġestjoni 
tal-Fondi Strutturali għal dan l-għan. hemm għadd ta' raġunijiet għal dan: 

(1) Stat Membru ma jistax japplika għall-għajnuna tal-FEG ta' spiss; għalhekk, 
mhuwiex bilfors meħtieġ li titwaqqaf struttura separata; 

(2) billi l-komplementarjetà bejn l-FSE u l-FEG trid tiġi żgurata mill-Istat Membru, jista' 
jkun ta' għajnuna għall-Istat Membru li l-awtorità ta’ ġestjoni tal-FSE tkun 
reponsabbli wkoll mill-FEG, jew li teżisti relazzjoni mill-qrib bejniethom it-tnejn; 

(3) jekk is-sistema ta’ ġestjoni u kontroll tkun waħda komuni, ir-riżultati ta’ awditjar 
tas-sistemi tal-FSE jistgħu jintużaw ukoll għal għanijiet relatati mal-FEG. 

Anki jekk tintuża s-sistema tal-FEG, normalment ikun raġonevoli li s-sistema tiġi adattata 
għall-ħtiġijiet (ħafna iktar sempliċi) tal-FEG. Tkun xi tkun is-sistema li Stat Membru 
jiddeċiedi li juża, din għandha tiġi deskritta f’applikazzjoni tal-FEG meta tiġi 
ppreżentata. 

10.2. Mistoqsija: Jistgħu l-Istati Membri jużaw sistema ta' verifika finanzjarja differenti 
għall-FEG, apparti dik stabbilita għall-FSE? 

Tweġiba: Iva. Iżda l-Istati Membri jridu jiżguraw li l-arranġamenti tal-verifika finanzjarja 
tagħhom huma xierqa u trasparenti. Il-persunal tal-Kummissjoni jista’ jagħti pariri fuq 
talba mill-Istat Membru. 

10.3. Mistoqsija: Il-valutazzjoni tinvolvi ħafna xogħol għall-Istat Membru? 

Tweġiba: Ir-Regolament dwar il-FEG jipprevedi evalwazzjoni ta’ nofs it-terminu li 
għandha titlesta sat-30 ta’ Ġunju 2017, biex jiġu analizzati l-effikaċja u s-sostenibbiltà tar-
riżultati miksuba b’rabta mal-FEG, kif ukoll evalwazzjoni ex-post li għandha titlesta sal-31 
ta’ Diċembru 2021, li l-għan tagħha hu li jitkejlu l-impatt u l-valur miżjud tal-Fond (ara l-
Artikolu 20). 

Dawn il-valutazzjonijiet jitwettqu mill-Kummissjoni, bl-għajnuna tal-esperti esterni, 
b'kooperazzjoni mill-qrib mal-Istati Membri. Għal dan l-għan, l-Istati Membri huma 

mitluba jipprovdu lill-evalwaturi bil-lista ta' ħaddiema megħjuna mill-FEG. Din għandha 
tkun ġiet imħejjija fl-aħħar tal-perjodu ta' implimentazzjoni ta' 24 xahar, sabiex dawk il-
ħaddiema jkunu jistgħu jiġu kkuntattjati. Barra minn dan, l-Istati Membri għandhom jiġu 
kkuntattjati b’mistoqsijiet jew talbiet mill-evalwaturi, jew jintalbu jikkummentaw dwar 
abbozzi ta' rapporti ta' valutazzjoni. Ir-rappreżentanti tal-Istat Membru jistgħu wkoll jiġu 
mistiedna biex jieħdu sehem fil-laqgħat tekniċi organizzati mill-persunal tal-Kummissjoni.   

11. RAPPURTAR U GĦELUQ 

11.1. Mistoqsija: Ir-rapport finali meta għandu jiġi ppreżentat lill-Kummissjoni? 

Tweġiba: Ir-rapport finali (l-Artikolu 18 tar-Regolament dwar il-FEG) għandu jintbagħat 
lill-Kummissjoni mhux aktar tard minn sitt xhur wara t-tmiem tal-perjodu ta’ 
implimentazzjoni. L-iskadenza għas-sottomissjoni tar-rapport finali hija msemmija fid-
Deċiżjoni ta’ Implimentazzjoni tal-Kummissjoni.  

F’każ li l-Istati Membri jagħżlu li jagħlqu l-pakkett ta’ miżuri personalizzati qabel it-tmiem 
tal-perjodu ta’ 24 xahar mid-data tal-applikazzjoni, id-data sa meta għandu jiġi 
ppreżentat ir-rapport finali ma għandhiex titmexxa ‘l quddiem. 

11.2. Mistoqsija: X'inhi l-informazzjoni mistennija mill-Kummissjoni fir-rapport finali u 
x’inhuma r-rekwiżiti formali? 

Tweġiba: L-Artikolu 18 tar-Regolament dwar il-FEG jistipula li r-rapport finali għandu 
jippreżenta informazzjoni dettaljata dwar l-implimentazzjoni tal-kontribuzzjoni finanzjarja. 
Ir-rapport finali għandu jinkludi l-elementi kollha elenkati fl-Artikolu 18 tar-Regolament 
dwar il-FEG u għandu jiġi approvat minn uffiċjal li għandu s-setgħa jikkompila rapport 
ta’ dan it-tip f’isem l-Istat Membru. Dan jista’ jkun l-uffiċjal li oriġinarjament issottometta l-
applikazzjoni, jew uffiċjal ieħor maħtur mill-awtoritajiet tal-Istat Membru. 

Ir-rapport finali għandu jiġi ppreżentat onlajn bħala parti mill-mudell SFC2014, u għandu 
jiġi ppreżentat mhux aktar tard mid-data stabbilita fir-Regolament dwar il-FEG u jiġi 
msemmi fid-Deċiżjoni ta' Implimentazzjoni tal-każ tal-FEG. 

11.3. Mistoqsija: X'inhuma r-regoli għad-dikjarazzjoni li tiġġustifika n-nefqa ffinanzjata 
mill-FEG (l-Artikolu 18(1)(e))? 

Tweġiba: Kif stipulat fl-Artikolu 18(1)(e) tar-Regolament dwar il-FEG, “dikjarazzjoni li 
tiġġustifika n-nefqa” hija parti integrali mir-rapport finali. L-Istati Membri għandhom 
jużaw il-mudell tad-dikjarazzjoni disponibbli bħala parti mill-mudell tar-rapport finali 
f’SFC2014. 

Bil-validazzjoni  tal-istqarrija, l-awtorità maħtura tiċċertifika li l-operazzjonijiet ġew 
implimentati skont ir-regoli applikabbli tad-dritt Ewropew u nazzjonali, u f’konformità 
mad-dispożizzjonijiet tar-Regolament dwar il-FEG u mad-Deċiżjoni ta’ Implimentazzjoni 
tal-FEG. L-awtorità tiċċertifika wkoll li t-tranżazzjonijiet kollha relatati mal-kontribuzzjoni 
tal-FEG huma legali u li n-nefqa kollha inkluża fit-tabella tad-"dikjarazzjoni tan-nefqa" 
tikkonforma mal-kriterji għall-eliġibilità tan-nefqa stipulati fir-Regolament dwar il-FEG, u li 
din fil-fatt tħallset. 

https://ec.europa.eu/sfc/

11.4. Mistoqsija: Liema informazzjoni jeħtieġ li tibqa’ disponibbli wara li tintemm l-
azzjoni? 

Tweġiba: Id-Deċiżjoni ta’ Implimentazzjoni tispeċifika li, għall-finijiet tat-twettiq tal-
evalwazzjoni ex-post tal-FEG, l-Istat Membru kkonċernat għandu jagħmel disponibbli 
għall-Kummissjoni l-informazzjoni kollha meħtieġa rigward l-azzjonijiet appoġġati mill-
FEG u l-benefiċjarji ta’ kull azzjoni, b’mod partikolari l-istatus fl-impjieg tal-benefiċjarji 
sena wara s-sottomissjoni tar-rapport finali, imqassma skont is-sess u l-kategorija tal-
ħaddiem.  

F’termini prattiċi, l-Istati Membri għandhom iżommu bażi ta’ data bid-dettalji ta’ kuntatt 
tal-benefiċjarji li ġew appoġġati mill-FEG (sakemm il-benefiċjarji jkunu qablu ma’ dan), 
sabiex l-evalwaturi jkunu jistgħu jagħmlu kuntatt ma’ kampjun ta’ ħaddiema bl-għan li 
jiksbu informazzjoni dwar l-istatus tagħhom fis-suq tax-xogħol bejn sena u sentejn wara t-
tmiem tal-perjodu ta’ implimentazzjoni. Jekk ikun possibbli, din il-bażi ta’ data għandha 
tkun aġġornata fil-ħin meta ssir l-evalwazzjoni ex-post. 

Barra minn hekk, l-Artikolu 21(5) tar-Regolament dwar il-FEG jistipula li l-Istati Membri jridu 
jżommu disponibbli għall-Kummissjoni u l-Qorti tal-Awdituri, għal perjodu ta’ tliet snin 
wara l-għeluq ta’ kontribuzzjoni finanzjarja riċevuta mill-FEG, id-dokumenti ta’ appoġġ 
kollha relatati man-nefqa mġarrba. L-Istati Membri jistgħu jżommu din id-
dokumentazzjoni f’forma elettronika. 

11.5. Mistoqsija: Il-Kummissjoni kif tagħlaq każ tal-FEG? 

Tweġiba: Meta tkun irċeviet ir-rapport finali, id-dikjarazzjoni li tiġġustifika n-nefqa u l-
opinjoni ta’ korp tal-awditjar indipendenti, il-Kummissjoni tadotta Deċiżjoni ta’ 
Implimentazzjoni li titlob lill-Istat Membru jħallas lura l-finanzjament li ma ntefaqx 
iddikjarat mill-Istat Membru fid-dikjarazzjoni tiegħu li tiġġustifika n-nefqa. 

Hija tista' wkoll titlob lill-Istat Membru jagħti informazzjoni ulterjuri dwar aspetti li baqgħu 
inqas ċari fir-rapport u fid-dikjarazzjoni. Ladarba jkollha fil-pussess tagħha l-informazzjoni 
kollha meħtieġa, il-Kummissjoni tagħlaq il-kontribuzzjoni finanzjarja fi żmien sitt xhur. Dan 
tagħmlu permezz ta’ ittra formali (imsejħa l-“ittra ta’ għeluq”). L-obbligu li jinħażnu d-
dokumenti kollha ta’ prova jgħodd għal perjodu ta’ tliet snin wara d-data tal-ittra ta’ 
għeluq. 

